ಮೈಸೂರಿನ ಇತಿಹಾಸ
ಮೈಸೂರಿನ ಇತಿಹಾಸ
೧೯೪೭ ರವರೆಗೂ ಒಡೆಯರ ವಂಶದ ಆಳ್ವಿಕೆಗೆ ಒಳಪಟ್ಟಿದ್ದ ಮೈಸೂರು ರಾಜ್ಯಕ್ಕೆ ಮೈಸೂರು ರಾಜಧಾನಿಯಾಗಿತ್ತು. ಹಿಂದೂ ಪುರಾಣಗಳ ಪ್ರಕಾರ ಮಹಿಷಾಸರ ಎಂಬ ದಾನವನಿಂದ ಈ ಸ್ಥಳಕ್ಕೆ ಮಹಿಷೂರು ಎಂಬ ಹೆಸರು ಬಂದಿತು ಹಾಗೂ ಬಳಿಕ ಅದೇ ಮೈಸೂರು ಆಯಿತು ಎಂದು ಪ್ರತೀತಿಯಿದೆ. ಮಹಿಷಾಸುರನನ್ನು ವಧಿಸಿದ ದೇವಿ ಚಾಮುಂಡೇಶ್ವರಿ ದೇವಾಲಯವು ಚಾಮುಂಡಿ ಬೆಟ್ಟದ ಮೇಲಿದೆ. ಮೈಸೂರನ್ನು ಆಳಿದ ಯದುವಂಶದ ಒಡೆಯರು ಕಲೆ ಮತ್ತು ಸಂಸ್ಕೃತಿ ಬೆಳವಣಿಗೆಗೆ ಮಹತ್ವದ ಕೊಡುಗೆಯನ್ನು ನೀಡಿರುತ್ತಾರೆ. ಇದರಿಂದಲೇ ಮೈಸೂರು ಕರ್ನಾಟಕದ ಸಾಂಸ್ಕೃತಿಕ ರಾಜಧಾನಿ ಎಂಬ ಹೆಗ್ಗಳಿಕೆಗೆ ಪಾತ್ರವಾಗಿದೆ. ಈಗಿನ ಮೈಸೂರು ನಗರವು ೧೫ನೆಯ ಶತಮಾನದವರೆಗೂ ಪುರಗೆರೆ ಎಂಬ ಹೆಸರು ಪಡೆದಿತ್ತು. ೧೬ನೇ ಶತಮಾನದಲ್ಲಿ ಮೂರನೆಯ ಚಾಮರಾಜ ಒಡೆಯರು ಮಹಿಷೂರು ಕೋಟೆಯನ್ನು ಕಟ್ಟಿಸಿ ಅದನ್ನು ತಮ್ಮ ಮಗ ನಾಲ್ಕನೆಯ ಚಾಮರಾಜ ಒಡೆಯರಿಗೆ ಬಿಟ್ಟುಕೊಟ್ಟರು. ಆಗ ಪುರಗೆರೆಯನ್ನು ಮಹಿಷೂರು ಎಂಬ ಹೆಸರಿನಿಂದ ಗುರುತಿಸಲಾಯಿತು. ವಿಜಯನಗರ ಸಾಮ್ರಾಜ್ಯದ ಸಾಮಂತರಾಗಿದ್ದ ಒಡೆಯರು ವಿಜಯನಗರ ಸಾಮ್ರಾಜ್ಯದ ಪತನದ ಬಳಿಕ ಸ್ವತಂತ್ರರಾದರು. ೧೮ನೆಯ ಶತಮಾನದಲ್ಲಿ ಅಲ್ಪ ಕಾಲದ ಹೈದರಾಲಿ ಹಾಗೂ ಟಿಪ್ಪುಸುಲ್ತಾನ್‌ಕೂಡಾ ಮೈಸೂರು ರಾಜ್ಯವನ್ನು ಆಳಿರುತ್ತಾರೆ. ಟಿಪ್ಪುಸುಲ್ತಾನನ ಪತನದ ಬಳಿಕ ಮೈಸೂರಿನಲ್ಲಿ ಒಡೆಯರ ಆಳ್ವಿಕೆಯೇ ಮುಂದುವರಿಯಿತು.

ಗಂಗರ ಲಾಂಛನ

ಮೈಸೂರಿನ ಅರಸರ ಲಾಂಛನ
 
ಮೈಸೂರು ಪ್ರಾಂತ್ಯವನ್ನು ಆಳಿದ ವಿವಿಧ ರಾಜಮನೆತನಗಳು
ಮೈಸೂರು ಪ್ರಾಂತ್ಯವನ್ನು ಆಳಿದ ವಿವಿಧ ರಾಜಮನೆತನಗಳು
ಕ್ರಿಶ ೦೩೨೫ – ಕ್ರಿಶ ೯೯೯ – ತಲಕಾಡಿನ ಗಂಗರು
ಕ್ರಿಶ ೧೦೦೦ – ಕ್ರಿಶ ೧೧೦೦ – ಚೋಳರು
ಕ್ರಿಶ ೧೧೦೦ – ಕ್ರಿಶ ೧೩೪೬ – ಹೊಯ್ಸಳರು
ಕ್ರಿಶ ೧೩೩೬ – ಕ್ರಿಶ ೧೫೬೫ – ವಿಜಯನಗರದ ಅರಸರು
ಕ್ರಿಶ ೧೩೯೯ – ಕ್ರಿಶ ೧೭೬೧ – ಮೈಸೂರಿನ ಒಡೆಯರು
ಕ್ರಿಶ ೧೭೬೧ – ಕ್ರಿಶ ೧೭೯೯ – ಹೈದರಾಲಿ ಹಾಗೂ ಟಿಪ್ಪುಸುಲ್ತಾನ
ಕ್ರಿಶ ೧೮೦೦ – ಕ್ರಿಶ ೧೮೩೧ – ಮೈಸೂರಿನ ಒಡೆಯರು
ಕ್ರಿಶ ೧೮೩೧ – ಕ್ರಿಶ ೧೮೮೧ – ಬ್ರಿಟೀಷರು
ಕ್ರಿಶ ೧೮೮೧ – ಕ್ರಿಶ ೧೯೪೭ – ಮೈಸೂರಿನ ಒಡೆಯರು
ಹೀಗೆ ಮೈಸೂರು ತನ್ನದೇ ಆದ ಸುದೀರ್ಘ ಪರಂಪರೆನ್ನು ಹೊಂದಿದೆ. ಸುಮಾರು ಎರಡು ಸಾವಿರ ವರ್ಷಗಳ ಐತಿಹಾಸಿಕ ಪರಂಪರೆ, ಉದಾತ್ತ ಸಾಂಸ್ಕೃತಿಕ ಮೌಲ್ಯಗಳನ್ನು ಆಳವಾಗಿ ಮೈಗೂಡಿಸಿಕೊಂಡು ಖ್ಯಾತಿ ಪಡೆದಿದೆ. ಮೈಸೂರು ಜಿಲ್ಲೆಯಾದ್ಯಂತ ಅನೇಕ ರಾಜ ಮನೆತನಗಳು, ಸಂಸ್ಥಾನಗಳು ಜಿಲ್ಲೆಯಲ್ಲಿ ಸಾಹಿತ್ಯ, ಕಲೆ, ಸಂಸ್ಕೃತಿಯನ್ನು ಶ್ರೀಮಂತಗೊಳಿಸಿವೆ. ಜಿಲ್ಲೆಯ ನದಿಗಳು ನೈಸರ್ಗಿಕ ಸಂಪನ್ಮೂಲವನ್ನು ಹೆಚ್ಚಿಸಿದೆ. ಜಿಲ್ಲೆಯ ಮೈಸೂರು ವಿಶ್ವವಿದ್ಯಾಲಯವು ರಾಜ್ಯಕ್ಕಲ್ಲದೇ ರಾಷ್ಟ್ರಕ್ಕೆ ಸಾಹಿತಿಗಳು, ಲೇಖಕರು, ವಿಜ್ಞಾನಿಗಳು, ಕವಿಗಳು ಮೊದಲಾದ ಪ್ರಮುಖರನ್ನು ನೀಡಿದೆ. ಮೈಸೂರಿನ ದಸರಾ ವಿಜಯದಶಮಿಯ ಮೆರವಣಿಗೆ ವಿಶ್ವವಿಖ್ಯಾತವಾದದ್ದು.
 
ಜಿಲ್ಲೆಯ ಭೌಗೋಳಕ ಹಿನ್ನೆಲೆ
 
ದಖ್ಖನ್‌ಪ್ರಸ್ಥಭೂಮಿಯ ಮೇಲಿರುವ ಮೈಸೂರು ಅಗ್ನಿಶಿಲೆ ಮತ್ತು ರೂಪಾಂತರ ಶಿಲೆಗಳಿಂದ ಕೂಡಿದೆ. ಜಿಲ್ಲೆಯ ಪಶ್ಚಿಮಕ್ಕೆ ಕೊಡಗು, ಉತ್ತರಕ್ಕೆ ಮಂಡ್ಯ, ಆಗ್ನೇಯ ದಿಕ್ಕಿಗೆ ತಮಿಳುನಾಡು, ವಾಯುವ್ಯಕ್ಕೆ ಹಾಸನ ಹಾಗೂ ನೈಋತ್ಯಕ್ಕೆ ಕೇರಳಗಳಿವೆ. ೧೧’೩೦’ ಉತ್ತರ ಅಕ್ಷಾಂಶದಿಂದ ೧೨’೫೦’ ಉತ್ತರ ಅಕ್ಷಾಂಶ ಹಾಗೂ ೭೫’೪೫’ ಪೂರ್ವ ರೇಖಾಂಶದಿಂದ ೭೭’೪೫’ ಪೂರ್ವ ರೇಖಾಂಶದವರೆಗಿನ ೬೮೫೪ ಚ.ಕಿ.ಮೀ. ಭೂಪ್ರದೇಶದಲ್ಲಿದೆ. ಸಮುದ್ರ ಮಟ್ಟದಿಂದ ಸರಾಸರಿ ೭೦೦ ರಿಂದ ೯೦೦ ಮೀಟರ್‌ಗಳಷ್ಟು ಎತ್ತರ ಪ್ರದೇಶದಲ್ಲಿರುವ ಈ ಜಿಲ್ಲೆ ವಾರ್ಷಿಕವಾಗಿ ಸರಾಸರಿ ೮೯ ಮಿ.ಮೀ. ನಷ್ಟು ಮಳೆ ಪಡೆಉತ್ತದೆ. ಸಾಮಾನ್ಯ ಉಷ್ಣಾಂಶವು ಚಳಿಗಾಲದಲ್ಲಿ ೧೧ ಡಿಗ್ರಿಯಿಂದ ಬೇಸಿಗೆ ಕಾಲದಲ್ಲಿ ೩೮ ಡಿಗ್ರಿಗಳ ಸೆಲ್ಶಿಯಸ್‌ತನಕವೂ ಇರುತ್ತದೆ. ಉತ್ತರ ಪಶ್ಚಿಮ ಮತ್ತು ಪೂರ್ವಭಾಗಗಳ ಮೂಲಕ ಹರಿಯುವ ಕಾವೇರಿ ಜಿಲ್ಲೆಯ ಮುಖ್ಯ ನದಿಯಾಗಿದ್ದು ಕಪಿಲ, ಲಕ್ಷ್ಮಣ ತೀರ್ಥ ಹಾಗೂ ಲೋಕಪಾವನಿ ಇತರ ಪ್ರಮುಖ ನದಿಗಳು.
 
ವಿಸ್ತೀರ್ಣ ಮತ್ತು ಜನಸಂಖ್ಯೆ

ಮೈಸೂರು ಜಿಲ್ಲೆ
ಮೈಸೂರು ಜಿಲ್ಲೆಯ ಭೂವಿಸ್ತೀರ್ಣ ೬೨೬೮ ಚದರ ಕಿಮೀ ಆಗಿದೆ ಮತ್ತು ೨೦೦೧ರ ಜನಗಣತಿಯ ಪ್ರಕಾರ ಒಟ್ಟು ಜನಸಂಖ್ಯೆಯು ೨೬,೪೧,೦೨೭ ಆಗಿದ್ದು ಕರ್ನಾಟಕದ ಜನಸಂಖ್ಯೆಯಾದ ೫೨೯ ಲಕ್ಷಗಳ ಶೇ. ೪.೯೯ ಆಗಿದೆ. ಮೈಸೂರು ತಾಲೂಕು ೭ ಕಂದಾಯ ತಾಲೂಕುಗಳನ್ನು ಹಾಗೂ ೯ ಶೈಕ್ಷಣಿಕ ವಲಯಗಳನ್ನು ಹೊಂದಿದೆ.
ಟಿ. ನರಸೀಪುರ ತಾಲೂಕು ಪ್ರವಾಸಿ ತಾಣಗಳು : ಬನ್ನೂರು, ತಿರುಮಕೂಡಲು ನರಸೀಪುರ, ಸೋಮನಾಥಪುರ, ಹೆಮ್ಮಿಗೆ, ತಲಕಾಡು, ಮುಡುಕುತೊರೆ, ಮೂಗೂರು
ಟಿ ನರಸೀಪುರ ತಾಲೂಕು ಜಿಲ್ಲಾ ಕೇಂದ್ರದ ಆಗ್ನೇಯ ಭಾಗಕ್ಕೆ ೩೨ ಕಿ.ಮೀ.ಗಳಷ್ಟು ದೂರದಲ್ಲಿದ್ದು ಐದು ಹೋಬಳಿ ಕೇಂದ್ರಗಳನ್ನು ಹೊಂದಿದೆ. ದಕ್ಷಿಣ ಭಾಗಕ್ಕೆ ಚಾಮರಾಜನಗರ ಜಿಲ್ಲೆ ಹಾಗೂ ಉತ್ತರ ಭಾಗಕ್ಕೆ ಮಂಡ್ಯ ಜಿಲ್ಲೆಗಳನ್ನು ಗಡಿಯಾಗಿ ಹೊಂದಿರುವ ಈ ತಾಲೂಕು ೫೯೮ ಚ ಕಿ.ಮೀ. ವಿಸ್ತೀರ್ಣ ಹೊಂದಿದೆ. ಕೃಷಿ ಇಲ್ಲಿನ ಜನರ ಮುಖ್ಯ ಉದ್ಯೋಗ. ಭತ್ತ ಮುಖ್ಯ ಆಹಾರ ಬೆಳೆ ಹಾಗೂ ರೇಷ್ಮೆ ಮುಖ್ಯ ವಾಣಿಜ್ಯ ಬೆಳೆ. ಈ ತಾಲೂಕಿನ ಕೆಲವು ನೆಲಗಳಲ್ಲಿ ನವಶಿಲಾಯುಗದ ಪಳೆಯುಳಿಕೆಗಳು ಉತ್ಖನನದಿಂದ ಪತ್ತೆಯಾಗಿವೆ. ಪುರಂದರ ದಾಸರ ಗುರುಗಳಾದ ವ್ಯಾಸರಾಯರು, ಅದ್ವಿತೀಯ ಪಿಟೀಲು ವಾದಕರಾದ ಟಿ ಚೌಡಯ್ಯನವರು ಈ ತಾಲೂಕಿನಲ್ಲಿ ಜನಿಸಿದವರು. ಗಂಗರ ರಾಜಧಾನಿ ತಲಕಾಡು ಈ ತಾಲೂಕಿನಲ್ಲಿದೆ.
ಬನ್ನೂರು
ದೂರ ಎಷ್ಟು?
ತಾಲ್ಲೂಕಿನಿಂದ: ೧೬ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೨೮ ಕಿ.ಮೀ.
ಈ ಸ್ಥಳವು ಬನ್ನಿಯೂರು, ವನ್ನಿಯೂರು, ವಹಿನಿಪುರ, ವರ್ಣಿಯೂರು ಎಂಬ ಹೆಸರುಗಳಿಂದ ಕರೆಯಲ್ಪಡುತ್ತಿತ್ತು. ಗಂಗರಸರ ಕಾಲದಲ್ಲಿ ೮ನೇ ಶತಮಾನದಲ್ಲಿದ್ದ ಶ್ರೀಪುರುಷ ಇದನ್ನು ತನ್ನ ರಾಜಧಾನಿಯನ್ನಾಗಿ ಮಾಡಿಕೊಂಡಿದ್ದನೆಂದು ತಿಳಿದುಬರುತ್ತದೆ. ದ್ವೈತ ಸಿದ್ಧಾಂತದ ವಿದ್ವಾಂಸ ವ್ಯಾಸರಾಯರ ಜನ್ಮಸ್ಥಳ. ಕರ್ನಾಟಕ ಖಂಡಸಾರಿ ಸಕ್ಕರೆ ಕಾರ್ಖಾನೆ, ರೇಷ್ಮೆ ಸಾಕಾಣಿಕೆ ಮತ್ತು ತಾಂತ್ರಿಕ ಸೇವಾಕೇಂದ್ರ ಹಾಗೂ ರೇಷ್ಮೆ ಮೊಟ್ಟೆ ವಿತರಣಾ ಕೇಂದ್ರಗಳು ರೇಷ್ಮೆ ಬೆಳೆಯುವ ರೈತರಿಗೆ ಮಾರ್ಗದರ್ಶನ ನೀಡುತ್ತಿವೆ.
ಬನ್ನೂರಿನಿಂದ ಸೋಮನಾಥಪುರಕ್ಕೆ ಹೋಗಿ ಪುನಃ ಹಿಂತಿರುಗಿ ಬಂದು ತಲಕಾಡು ಮಾರ್ಗಕ್ಕೆ ಮುಖ್ಯ ಮಾರ್ಗವಾಗಿದೆ. ಅಲ್ಲದೆ ಬನ್ನೂರು ಪ್ರಮುಖ ವ್ಯಾಪಾರಕೇಂದ್ರವಾಗಿದ್ದು, ಟಿ.ನರಸೀಪುರ ಮತ್ತು ಮಂಡ್ಯವನ್ನು ಸೇರಿಸುವ ಪಟ್ಟಣವಾಗಿದೆ.
 
ತಿರುಮಕೂಡಲು ನರಸೀಪುರ
ದೂರ ಎಷ್ಟು?
ತಾಲ್ಲೂಕಿನಿಂದ: ೦೨ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೩೦ ಕಿ.ಮೀ.

ಧಾರ್ಮಿಕ, ಶೈಕ್ಷಣಿಕ ಹಾಗೂ ಚಾರಿತ್ರಿಕವಾಗಿ ಎರಡು ಸಾವಿರ ವರ್ಷಗಳ ಇತಿಹಾಸವಿರುವ ತಿರುಮಕೂಡಲು ನರಸೀಪುರವು ದಕ್ಷಿಣ ಕಾಶಿ ಎಂದು ಹೆಸರಾಗಿದೆ. ವಿಜಯನಗರ ಅರಸರ ಕಾಲದ ಕಾವೇರಿ ನದಿ ತೀರದಲ್ಲಿರುವ ಗುಂಜಾನರಸಿಂಹ ದೇವಾಲಯ ಅತಿ ಪ್ರಮುಖವಾದದ್ದು. ನರಸಿಂಹ ದೇವರ ಪ್ರತಿಮೆಯು ಗುಂಜಾ ಸಸ್ಯದ ಬೀಜದೊಂದಿಗೆ ಶಾಖೆಯಾಗಿರುವುದರಿಂದ ಈ ಹೆಸರು ಬಂದಿದೆ. ದೇವಾಲಯವು ದ್ರಾವಿಡ ಮತ್ತು ಹೊಯ್ಸಳ ಶೈಲಿಯದಾಗಿದೆ. ಇಲ್ಲಿ ನಾಗರೀಲಿಪಿಯಲ್ಲಿರುವ ಅನೇಕ ಶಾಸನಗಳಿವೆ.
ಕಾವೇರಿ ಮತ್ತು ಕಪಿಲಾ ನದಿಗಳು ಸಂಗಮಿಸುವ ಈ ಸ್ಥಳದಲ್ಲಿ ಸ್ಪಟಿಕ ಸರೋವರವೆಂಬುದು ಉಕ್ಕಿ ಹರಿದು ಗುಪ್ತಗಾಮಿನಿಯಾಗಿ ಅಲ್ಲಿಯೇ ವಿಲೀನವಾಗುವುದರಿಂದ ತ್ರಿವೇಣಿ ಸಂಗಮವೆಂದು ಹೆಸರಾಗಿದ್ದು ಇಲ್ಲಿ ಮೂರು ವರ್ಷಕ್ಕೊಮ್ಮೆ ನಡೆಯುವ ಕುಂಭಮೇಳವು ಸಹಸ್ರಾರು ಭಕ್ತರನ್ನು ಆಕರ್ಷಿಸುತ್ತದೆ. ೧೮೮೨ ರಿಂದಲೂ ತಿ. ನರಸೀಪುರವು ತಾಲೂಕು ಕೇಂದ್ರವಾಗಿದೆ. ಇಲ್ಲಿನ ಅಗಸ್ತ್ಯೇಶ್ವರ, ಮತ್ತೀತಾಳೇಶ್ವರ ಹಾಗೂ ಗುಂಜಾನರಸಿಂಹ ದೇವಾಲಯಗಳು ಪ್ರಸಿದ್ಧ ಪುರಾತನ ದೇವಾಲಯಗಳು. ಇದು ಅದ್ವಿತೀಯ ಪಿಟೀಲು ವಾದಕರಾಗಿದ್ದ ಸಂಗೀತ ರತ್ನ ಟಿ. ಚೌಡಯ್ಯನವರ ಜನ್ಮಸ್ಥಳ.
 
ಸೋಮನಾಥಪುರ
ದೂರ ಎಷ್ಟು?
ತಾಲ್ಲೂಕಿನಿಂದ: ೧೦ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೩೭ ಕಿ.ಮೀ.

ತ್ರಿಕೂಟೇಶ್ವರ ದೇವಾಲಯ
ತಿ. ನರಸೀಪುರದಿಂದ ಬನ್ನೂರಿಗೆ ಹೋಗುವ ಮಾರ್ಗ ಮಧ್ಯದಲ್ಲಿದೆ. ಇಲ್ಲಿ ೧೨ನೇ ಶತಮಾನದಲ್ಲಿ ಹೊಯ್ಸಳರ ಮಂತ್ರಿಯಾದ ಸೋಮನಾಥನು ನಿರ್ಮಿಸಿದ ಪ್ರಖ್ಯಾತ ಚೆನ್ನಕೇಶವ ದೇವಾಲಯವಿದೆ. ಇದರಲ್ಲಿ ಮೂರು ಗರ್ಭಗುಡಿಗಳಿರುವುದರಿಂದ ಇದಕ್ಕೆ ತ್ರಿಕೂಟೇಶ್ವರ ಎಂಬ ಹೆಸರು ಬಂದಿದ್ದು ಮೂರು ಗರ್ಭಗುಡಿಗಳ ಮೇಲೆ ಮೂರು ಶಿಖರಗಳಿವೆ. ಇದರ ಮುಖ್ಯ ಶಿಲ್ಪಿ ಮಲ್ಲಿತಮ. ಈ ತ್ರಿಕೂಟೇಶ್ವರ ದೇವಾಲಯವು ಐದು ಅಡಿ ಎತ್ತರದ ನಕ್ಷತ್ರಾಕಾರದ ಜಗಲಿಯ ಮೇಲೆ ಇದೆ. ಹೊಯ್ಸಳ ಶೈಲಿಯ ಈ ದೇವಾಲಯದ ಸುತ್ತ ಗೋಡೆಗಳ ಮೇಲೆ ಭಾಗವತ, ರಾಮಾಯಣ, ಮಹಾಭಾರತಗಳನ್ನು ಪ್ರತಿನಿಧಿಸುವ ದಾಖಲೆಗಳಿದ್ದು ಆನೆ, ಕುದುರೆ, ಹಂಸ ಮತ್ತು ಬಳ್ಳಿಗಳ ಸಾಲುಗಳ ಕೆತ್ತನೆಯಿಂದೆ. ಇದರ ಮೇಲ್ಭಾಗದಲ್ಲಿ ಜಾಲಂಧ್ರದ ಕಿಟಕಿಗಳು ಇವೆ.
 
ಹೆಮ್ಮಿಗೆ
ತಿ ನರಸೀಪುರದಿಂದ ಕೊಳ್ಳೇಗಾಲಕ್ಕೆ ಹೋಗುವ ಮಾರ್ಗದಲ್ಲಿ ಹೆಮ್ಮಿಗೆ ಗ್ರಾಮವಿದೆ. ಹೇಮಾಂಬಿಕಾ ಅಗ್ರಹಾರ ಎಂದು ಕರೆಯಲಾಗುತ್ತಿದ್ದ ಈ ಗ್ರಾಮವು ಹೆಮ್ಮಿಗೆ ಎಂದಾಯಿತು. ಇಲ್ಲಿ ವರದರಾಜ ಸ್ವಾಮಿ ದೇವಾಲಯವಿದೆ. ೧೮ನೆಯ ಶತಮಾನದಲ್ಲಿ ರಾಬರ್ಟ್ ಬ್ರೂಸ್‌ಪುಟ್‌ಎಂಬುವವನು ಅನ್ವೇಷಣೆ ನಡೆಸಿ ಪುರಾತನ ನೆಲೆಯನ್ನು ಕಂಡುಹಿಡಿದನು. ಇಲ್ಲಿ ನವಶಿಲಾಯುಗದ ಮಣ್ಣಿನ ಮಡಿಕೆ, ಶವಸಂಸ್ಕಾರ ಪದ್ಧತಿಯ ಅವಶೇಷ ಹಾಗೂ ಇತರ ಪಳೆಯುಳಿಕೆಗಳು ದೊರೆತಿವೆ.
 
ತಲಕಾಡು
ದೂರ ಎಷ್ಟು?
ತಾಲ್ಲೂಕಿನಿಂದ: ೧೬ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೪೩ ಕಿ.ಮೀ.

ಚೋಳರ ಕಾಲದಲ್ಲಿ ರಾಜಪುರ ಎಂದು ಕರೆಯುತ್ತಿದ್ದ ಈ ಪುಣ್ಯಕ್ಷೇತ್ರವು ಹೊಯ್ಸಳರ ಕಾಲದಲ್ಲಿ ಉಚ್ಛ್ರಾಯ ಸ್ಥಿತಿಗೆ ಏರಿ ವಿಜಯನಗರ ಕಾಲದಲ್ಲಿ ಅವನತಿಯ ಹಾದಿ ಹಿಡಿಯಿತು. ಐತಿಹ್ಯದ ಪ್ರಕಾರ ತಲಾ-ಕಾಡು ಎಂಬ ರಕ್ಕಸ ಸಹೋದರರಿಂದ ಈ ಹೆಸರು ಬಂದಿರಬಹುದೆಂದು ತಿಳಿದುಬರುತ್ತದೆ. ಗಜಾರಣ್ಯ ಕ್ಷೇತ್ರವೆಂದು ಪೌರಾಣಿಕ ಹಿನ್ನೆಲೆಯಿಂದ ತಿಳಿದುಬರುತ್ತದೆ. ಕಾವೇರಿ ನದಿಯ ದಂಡೆಯ ಮೇಲಿರುವ ಈ ಸ್ಥಳವು ದಟ್ಟವಾದ ಅರಣ್ಯವಿರುವುದರಿಂದ ತಲಕಾಡು ಎಂಬ ಹೆಸರು ಬಂದಿರಬೇಕು. ಇದು ಗಂಗರಸರ ರಾಜಧಾನಿಯೂ ಆಗಿತ್ತು.
ಗಂಗರ ಕಾಲದ ಮರುಳೇಶ್ವರ, ಪಾತಾಳೇಶ್ವರ, ಅರ್ಕೇಶ್ವರ ದೇವಾಲಯಗಳು ಕಂಡುಬರುತ್ತವೆ. ಪಂಚಲಿಂಗೇಶ್ವರ, ವೀರಭದ್ರೇಶ್ವರ, ಗೋಕರ್ಣೇಶ್ವರ, ಆನಂದೇಶ್ವರ ಇತ್ತೀಚೆಗೆ ನಿರ್ಮಿತವಾದ ದೇವಾಲಯಗಳು. ಹತ್ತು ಅಡಿ ಎತ್ತರವಿರುವ ಪ್ರಭಾವಳಿಯ ಮೇಲೆ ವಿಷ್ಣುವಿನ ದಶಾವತಾರಗಳನ್ನು ನೋಡಬಹುದಾದ ಹೊಯ್ಸಳ ಕಾಲದ ಕೀರ್ತಿನಾರಾಯಣ ದೇವಾಲಯವಿದೆ. ವೈದ್ಯೇಶ್ವರ ದೇವಾಲಯವು ದ್ರಾವಿಡ ಮತ್ತು ಹೊಯ್ಸಳ ಶೈಲಿಯಲ್ಲಿದೆ. ಕಾರ್ತಿಕ ಬುಳ ಅಮವಾಸ್ಯೆಯ ಸೋಮವಾರ ಸೂರ್ಯ ಚಂದ್ರರಿಬ್ಬರೂ ವೃಶ್ಚಿಕ ರಾಶಿಯಲ್ಲಿದ್ದಾಗ ಉಷಾಕಾಲದಲ್ಲಿ ಕುಹೂ ಯೋಗವು ಫಲಪ್ರದವಾಗಿದ್ದು ಪಂಚಲಿಂಗ ದರ್ಶನದ ಸಮಯವಾಗಿದ್ದು ಲಕ್ಷಾಂತರ ಭಕ್ತರು ಆಗ ತಲಕಾಡಿಗೆ ಭೇಟಿ ನೀಡುತ್ತಾರೆ.
 
ಮುಡುಕುತೊರೆ
ಕಾವೇರಿ ನದಿಯ ತಿರುವು ಪಡೆಯುವ ಸ್ಥಳದ ದಂಡೆಯ ಮೇಲಿರುವ ಬೆಟ್ಟದಲ್ಲಿ ಮಲ್ಲಿಕಾರ್ಜುನ ದೇವಾಲಯವಿದೆ. ತಲಕಾಡಿನ ಪಂಚಲಿಂಗಗಳಲ್ಲಿ ಇದೂ ಒಂದು. ಈ ಬೆಟ್ಟಕ್ಕೆ ಸೋಮಗಿರಿ ಎಂಬ ಹೆಸರೂ ಇದೆ.
ದೂರ ಎಷ್ಟು?
ತಾಲ್ಲೂಕಿನಿಂದ: ೧೩ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೪೧ ಕಿ.ಮೀ.

ಮೂಗೂರು

ಪ್ರಾಚೀನ ದೇವಾಲಯಗಳಿರುವ ಈ ಹೋಬಳಿ ಕೇಂದ್ರ ಹೊಯ್ಸಳರ ಕಾಲದ ನಾರಾಯಣ ಸ್ವಾಮಿ ದೇವಾಲಯ, ಚೋಳರ ಕಾಲದ ದೇಶೇಶ್ವರ ದೇವಾಲಯ, ಆದಿನಾಥ, ಪಾರ್ಶ್ವನಾಥರ ಬಸದಿಗಳು ಇವೆ. ಪುರಾತನ ಶಾಸನಗಳನ್ನೊಳಗೊಂಡ ಶ್ರೀ ತ್ರಿಪುರಸುಂದರಿ ದೇವಾಲಯ ಇನ್ನೊಂದು ಪ್ರೇಕ್ಷಣೀಯ ಸ್ಥಳ.
ಮೈಸೂರು ತಾಲೂಕು ಪ್ರವಾಸಿ ತಾಣಗಳು : ಮೈಸೂರು ಅರಮನೆ, ಜಗನ್ಮೋಹನ ಅರಮನೆ, ರೈಲ್ವೇ ಮ್ಯೂಸಿಯಂ, ರೈಲ್ವೇ ನಿಲ್ದಾಣ, ಮೈಸೂರು ಮೃಗಾಲಯ, ಸೈಂಟ್‌ಫಿಲೋಮಿನಾಸ್‌ ಚರ್ಚ್‌, ಪ್ರಾಚ್ಯ ಸಂಶೋಧನಾ ಸಂಸ್ಥೆ, ಚಾಮುಂಡಿ ಬೆಟ್ಟ, ಬೋನ್ಸಾಯ್‌ ಗಾರ್ಡನ್‌, ಬಾಲಭವನ – ಬನ್ನಿಮಂಟಪ
ಮೈಸೂರು ತಾಲೂಕು ಪ್ರವಾಸಿ ತಾಣಗಳು
ಪ್ರತಿಯೊಬ್ಬ ಪ್ರವಾಸಿಯೂ ಭೇಟಿ ನೀಡಲು ಇಚ್ಚಿಸುವ ಮೈಸೂರು ದಸರಾ ಉತ್ಸವಕ್ಕಾಗಿ, ರಾಜಪರಂಪರೆಗಾಗಿ, ಸಂಗೀತ, ಸಾಹಿತ್ಯ, ಕಲೆಗಳ ಪೋಷಣೆಗಾಗಿ, ಶಿಕ್ಷಣ ಹಾಗೂ ವಿವಿಧ ಕ್ಷೇತ್ರಗಳ ಉದ್ಯಮಗಳಿಗಾಗ ಪ್ರಸಿದ್ಧವಾಗಿದೆ. ಮೈಸೂರು ತಾಲ್ಲೂಕಿನ ವಾಯುವ್ಯದಲ್ಲಿ ಕೃಷ್ಣರಾಜನಗರ, ಉತ್ತರದಲ್ಲಿ ಪಾಂಡವಪುರ ಮತ್ತು ಶ್ರೀರಂಗಪಟ್ಟಣ, ಪೂರ್ವದಲ್ಲಿ ತಿ. ನರಸೀಪುರ, ದಕ್ಷಿಣದಲ್ಲಿ ನಂಜನಗೂಡು, ಪಶ್ಚಿಮದಲ್ಲಿ ಹುಣಸೂರು ಮತ್ತು ಹೆಚ್‌.ಡಿ.ಕೋಟೆ ತಾಲ್ಲೂಕುಗಳಿವೆ. ಮೈಸೂರು ತಾಲೂಕು ತನ್ನೊಳಗೆ ಮೈಸೂರು ಗ್ರಾಮಾಂತರ ವಲಯ, ಮೈಸೂರು ದಕ್ಷಿಣ ವಲಯ ಹಾಗೂ ಮೈಸೂರು ಉತ್ತರ ವಲಯ ಎಂಬ ಮೂರು ಶೈಕ್ಷಣಿಕ ವಲಯಗಳನ್ನು ಒಳಗೊಂಡಿದೆ.
 
ಮುಖ್ಯ ಮೈಸೂರು ಅರಮನೆ
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೧ ಕಿ.ಮೀ.
 ೧೮೯೭ರಲ್ಲಿ ಕಟ್ಟಲಾರಂಭಿಸಿ ೧೯೧೨ರಲ್ಲಿ ಮುಕ್ತಾಯಗೊಳಿಸಲಾದ ಈ ಅರಮನೆಗೆ ಅಂಬಾವಿಲಾಸ ಅರಮನೆ ಎಂದೂ ಹೆಸರು. ಈ ಅರಮನೆಯು ಗುಮ್ಮಟಗಳು, ಕಮಾನುಗಳು, ಗೋಪುರಗಳಿಂದ ಕೂಡಿದ್ದು ಇಂಡೋ ಸಾರ್ಸೆನಿಕ್‌ಶೈಲಿಯಲ್ಲಿದೆ.

ಮೈಸೂರು ಅರಮನೆ
ಅರಮನೆಯ ಹೊರಭಿತ್ತಿಗಳಲ್ಲಿ ಹಕ್ಕಿಗಳು, ಪ್ರಾಣಿಗಳು ಹಾಗೂ ಇತರ ಕೆತ್ತನೆ ಇದೆ. ಒಳಭಾಗದ ಮುಚ್ಚಿಗೆಯಲ್ಲಿ ಕೆತ್ತನೆ ಇದೆ. ಅರಮನೆಯ ಪ್ರವೇಶವಾದಂತೆ ಬೊಂಬೆ ತೊಟ್ಟಿಲು ಮೊದಲು ಕಾಣಸಿಗುತ್ತದೆ. ಇಲ್ಲಿ ೧೯ ಮತ್ತು ೨೦ನೇ ಶತಮಾನದ ಪಾರಂಪರಿಕ ಬೊಂಬೆಗಳನ್ನು ಪ್ರದರ್ಶನಕ್ಕಿಡಲಾಗಿದೆ. ಅಪೂರ್ವವಾದ ಕೆತ್ತನೆಯಿರುವ ಕಂಬಗಳಿಂದ ಕೂಡಿದ ವಿಶಾಲವಾದ ಹಾಲ್‌ಗಳು, ದರ್ಬಾರ್‌ಹಾಲ್‌, ಕಲ್ಯಾಣ ಮಂಟಪಗಳು, ಆಯುಧಗಾರಗಳಿವೆ.
ಜೀವಂತ ಎನಿಸುವ ದಸರಾ ಮೆರವಣಿಗೆಯಲ್ಲಿ ಪ್ರತಿರೂಪದ ಬೊಂಬೆಗಳನ್ನು ಬೊಂಬೆಮನೆಯಲ್ಲಿ ನೋಡಬಹುದು. ದಸರಾದ ಸಂದರ್ಭದಲ್ಲಿ ಇಲ್ಲಿ ದೇಶದ ಸುಪ್ರಸಿದ್ಧ ಸಂಗೀತ ಕಛೇರಿಗಳು ಹಾಗೂ ಸಾಂಸ್ಕೃತಿಕ ಕಾರ್ಯಕ್ರಮಗಳು ನಡೆಯುತ್ತದೆ. ರಾಜ ಮನೆತನದ ಖಾಸಗ ವಸ್ತು ಸಂಗ್ರಹಾಲಯವೂ ಇದೆ. ದಸರಾ ಸಂದರ್ಭದಲ್ಲಿ ಚಿನ್ನದ ಸಿಂಹಾಸನ ಸಾರ್ವಜನಿಕರಿಗಾಗಿ ಪ್ರದರ್ಶನಕ್ಕೆ ಇಡಲಾಗುತ್ತದೆ. ಹಾಗೂ ಚಿನ್ನದ ಅಂಬಾರಿಯಲ್ಲಿ ಭುವನೇಶ್ವರಿ ದೇವಿಯ ದಸರಾ ಮೆರವಣಿಗೆ ನಡೆಯುತ್ತದೆ.
ಬೆಳಿಗ್ಗೆ ೧೦:೦೦ರಿಂದ ಸಂಜೆ ೫:೩೦ರ ತನಕ ಅರಮನೆ ವೀಕ್ಷಿಸಲು ಅವಕಾಶವಿದೆ. ಶನಿವಾರ, ಭಾನುವಾರ ಮತ್ತು ಸರಕಾರಿ ರಜಾ ದಿನಗಳಂದು ಸಂಜೆ ೭:೦೦ ಗಂಟೆಯಿಂದ ೮:೦೦ ಗಂಟೆಯವರೆಗೆ ಇಡೀ ಅರಮನೆಗೆ ವಿದ್ಯುದ್ದೀಪಾಲಂಕಾರ ಇರುತ್ತದೆ.
[image: https://kanaja.karnataka.gov.in/wp-content/uploads/2011/11/04_Mys-300x172.jpg]
ಜಂಬೂಸವಾರಿ
 
ಜಗನ್ಮೋಹನ ಅರಮನೆ
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೧ ಕಿ.ಮೀ.

ಜಗನ್ಮೋಹನ ಅರಮನೆ
ಮುಖ್ಯ ಅರಮನೆಯ ಪೂರ್ವ ಭಾಗದಲ್ಲಿ ಜಗನ್ಮೋಹನ ಅರಮನೆಯನ್ನು ರಾಜಕುಮಾರಿ ಮದುವೆಗಾಗಿ ಮೂರನೇ ಕೃಷ್ಣರಾಜ ಒಡೆಯರ್‌ಆಡಳಿತಾವಧಿಯಲ್ಲಿ ೧೮೬೧ರಲ್ಲಿ ಕಟ್ಟಲಾಯಿತು. ಈ ಅರಮನೆಯ ಮುಖ್ಯ ದ್ವಾರದಲ್ಲಿ ಅಪೂರ್ವವಾದ ಕೆತ್ತನೆ ಮಾಡಲ್ಪಟ್ಟಿದೆ. ಈ ಅರಮನೆಯಲ್ಲಿ ವಸ್ತು ಸಂಗ್ರಹಾಲಯವು ೧೯೧೫ರಿಂದ ಪ್ರಾರಂಭವಾಯಿತು. ಮೈಸೂರು ಶೈಲಿಯ ತೈಲ ವರ್ಣ ಚಿತ್ರಗಳನ್ನೊಳಗೊಂಡ ಈ ವಸ್ತು ಸಂಗ್ರಹಾಲಯವನ್ನು ಒಂದು ಸಮಿತಿಗೆ ವಹಿಸಲಾಯಿತು. ನಂತರ ಈ ಅರಮನೆಗೆ ೧೯೫೫ರಲ್ಲಿ ಶ್ರೀ ಜಯಚಾಮರಾಜೇಂದ್ರ ಒಡೆಯರ್‌ಆರ್ಟ್‌‌ಗ್ಯಾಲರಿ ಎಂದು ಹೆಸರು ಬಂದಿತು.
ಈ ಗ್ಯಾಲರಿಯಲ್ಲಿ ಟ್ರಾವೆಂಕೂರಿನ ರಾಜ ರವಿ ವರ್ಮರವರಿಂದ ರಚಿತವಾದ ತೈಲವರ್ಣ ಚಿತ್ರಗಳು ಪ್ರದರ್ಶಿಸಲ್ಪಟ್ಟಿವೆ. ಚೀನಾ, ಜಪಾನ್‌ಇತರ ದೇಶಗಳ ಸುಪ್ರಿಸಿದ್ಧ ಚಿತ್ರಕಾರರ ಚಿತ್ರಗಳನ್ನು ಇಲ್ಲಿ ಪ್ರದರ್ಶಿಸಲಾಗಿದೆ. ಮೊಗಲ್‌, ರಜಪೂತ ಶೈಲಿಯ ಕಲಾತ್ಮಕ ವಸ್ತುಗಳು, ವಿವಿಧ ರೀತಿಯ ಗಡಿಯಾರಗಳ ಉತ್ತಮ ಸಂಗ್ರಹಗಳು, ಆಟಿಕೆಯ ಸಂಗ್ರಹಗಳು, ವಿವಿಧ ವಿವರಣೆಯನ್ನು ನೀಡುವ ವಸ್ತು ಸಂಗ್ರಹ ಕಲಾತ್ಮಕ ಪ್ರಪಂಚಕ್ಕೆ ಕೊಂಡೊಯ್ಯುತ್ತದೆ.
೧೦:೦೦ ಗಂಟೆಯಿಂದ ಸಂಜೆ ೫:೩೦ ರವರೆಗೆ ವೀಕ್ಷಣೆಗೆ ಅವಕಾಶವಿದೆ.
 
ರೈಲ್ವೇ ಮ್ಯೂಸಿಯಂ, ರೈಲ್ವೇ ನಿಲ್ದಾಣ
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೧ ಕಿ.ಮೀ.

ಉಗಿಬಂಡಿ

ರೈಲ್ವೇ ನಿಲ್ದಾಣ
೧೯೭೯ರಲ್ಲಿ ಮೈಸೂರಿನಲ್ಲಿ ಸ್ಥಾಪಿತವಾದ ರೈಲ್ವೇ ಮ್ಯೂಸಿಯಂ ಭಾರತದಲ್ಲಿ ಪ್ರಪ್ರಥಮ ಎಂಬ ಪಟ್ಟಿಗೆ ಸೇರುತ್ತದೆ. ನಿಲ್ದಾಣದ ಹೊರ ದ್ವಾರದಲ್ಲಿ ವಿಂಟೇಜ್‌ಲೋಕೋಮೋಟಿವ್ಸ್‌ಪ್ರದರ್ಶಿಸಲ್ಪಟ್ಟಿದೆ. ಇಲ್ಲಿರುವ ಚಾಮುಂಡಿ ಗ್ಯಾಲರಿಯಲ್ಲಿ ರೈಲ್ವೆ ಇತಿಹಾಸಕ್ಕೆ ಸಂಬಂಧಿಸಿದ ಪ್ರಖ್ಯಾತ ವರ್ಣಚಿತ್ರಗಳಿವೆ. ಬೇರೆ ಬೇರೆ ಕಾಲದಲ್ಲಿ ಬಳಸುತ್ತಿದ್ದ ವಿವಿಧ ರೀತಿಯ ಬೋಗಿಗಳು, ಎಂಜಿನ್‌ಗಳನ್ನು ಪ್ರದರ್ಶನಕ್ಕಿಡಲಾಗಿದೆ. ಬ್ಯಾಟರಿ ಚಾಲಿತ ಚಿಕ್ಕ ರೈಲಿನಲ್ಲಿ ಕುಳಿತು ಸಂದರ್ಶಕರು ಸಂಗ್ರಹಾಲಯದ ಮೈದಾನದಲ್ಲಿ ಸವಾರಿ ಮಾಡಬಹುದು. ಮೈಸೂರಿನ ಮಹಾರಾಜರು ಪಯಣಿಸುತ್ತಿದ್ದ ಎರಡು ಬೋಗಿಗಳನ್ನೂ ಶ್ರೀ ರಂಗ ಪೆವಿಲಿಯನ್‌ನಲ್ಲಿ ಪ್ರದರ್ಶನಕ್ಕೆ ಇಡಲಾಗಿದೆ.
ಇಲ್ಲಿ ಮೊದಲ ಉಗಿಬಂಡಿ ಹಾಗೂ ವಿವಿಧ ಸಿಗ್ನಲ್‌ಯಂತ್ರಗಳನ್ನು ಪ್ರದರ್ಶನಕ್ಕಿಡಲಾಗಿದೆ. ಭಾರತದಲ್ಲಿ ರೈಲ್ವೇ ಬೆಳೆವಣಿಗೆಯ ಇತಿಹಾಸ ತಿಳಿಯಬೇಕಾದರೆ ಈ ಮ್ಯೂಸಿಯಂಗೆ ಭೇಟಿ ನೀಡಬೇಕು.
ಮ್ಯೂಸಿಯಂ ಪೂರ್ವಾಹ್ನ ೧೦:೦೦-೧:೩೦ ಹಾಗೂ ಅಪರಾಹ್ನ ೩:೦೦-೫:೦೦ರವರೆಗೆ ತೆರೆದಿರುತ್ತದೆ.
ಪಕ್ಕದಲ್ಲಿಯೇ ಇರುವ ರೈಲ್ವೇ ನಿಲ್ದಾಣವು ಮೈಸೂರನ್ನು ಬೆಂಗಳೂರು, ಚಾಮರಾಜನಗರ ಹಾಗೂ ಹಾಸನಗಳೊಂದಿಗೆ ಬೆಸೆಯುವ ಕೊಂಡಿಯಾಗಿದೆ. ಇಲ್ಲಿಂದ ಮುಂಬೈ, ನವದೆಹಲಿ, ಚೆನ್ನೈ, ಜೋಧಪುರಗಳಿಗೆ ನೇರ ರೈಲು ಸಂಪರ್ಕವಿದೆ.
 
ಮೈಸೂರು ಮೃಗಾಲಯ
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೧ ಕಿ.ಮೀ.

ಮೈಸೂರು ಮೃಗಾಲಯ
೧೮೯೨ರಲ್ಲಿ ಅಂದಿನ ಮೈಸೂರು ರಾಜರಾದ ಹತ್ತನೇ ಜಯಚಾಮರಾಜ ಒಡೆಯರ್‌ರವರ ಆಡಳಿತಾವಧಿಯಲ್ಲಿ ಜಯಚಾಮರಾಜೇಂದ್ರ ಮೃಗಾಲಯವು ಪ್ರಾರಂಭವಾಯಿತು. ೧೯೨೦ರವರೆಗೆ ರಾಜ ಪರಿವಾರದವರಿಗೆ ಮಾತ್ರ ಸೀಮಿತವಾಗಿ ನಂತರ ಸಾರ್ವಜನಿಕರ ಪ್ರವೇಶಕ್ಕೆ ಮುಕ್ತವಾಯಿತು. ಸುಮಾರು ೨೫೦ ಎಕರೆ ಪ್ರದೇಶಕ್ಕೆ ಈ ಮೃಗಾಲಯವು ವ್ಯಾಪಿಸಿದೆ.
ಈ ಮೃಗಾಲಯದಲ್ಲಿ ಒರಾಂಗುಟಂನಿಂದ ಕಾಂಗರೂವರೆಗೆ ಸುಮಾರು ೧೫೦೦ ಪ್ರಾಣಿಗಳಿವೆ.
ಈ ಮೃಗಾಲಯದಲ್ಲಿ ಒರಾಂಗುಟಂನಿಂದ ಕಾಂಗರೂವರೆಗೆ ಸುಮಾರು ೧೫೦೦ ಪ್ರಾಣಿಗಳಿವೆ. ದೇಶದಲ್ಲಿ ಪ್ರಪ್ರಥಮವಾಗಿ ಮೈಸೂರು ಮೃಗಾಲಯವು ಗೊರಿಲ್ಲ ಮತ್ತು ಚಿಂಪಾಂಜಿಗಳನ್ನು ಹೊಂದಿದೆ. ಇಲ್ಲಿನ ಆಫ್ರಿಕಾದ ಆನೆಗಳು, ಬಿಳಿ ಹುಲಿ ಮೊದಲಾದ ಅನೇಕ ಪ್ರಾಣಿಗಳನ್ನು ಆಫ್ರಿಕಾ, ಅಮೇರಿಕಾ ಮತ್ತು ಆಸ್ಟ್ರೇಲಿಯ ಮೊದಲಾದ ಹೊರದೇಶಗಳಿಂದ ತರಿಸಲಾಗಿದೆ.
ಈ ಮೃಗಾಲಯದಲ್ಲಿ ಪ್ರಾಣೀಗಳ ಸ್ಟಫ್ಡ್‌ಮಾದರಿಗಳಿರುವ ಚಿಕ್ಕ ಮ್ಯೂಸಿಯಂ ಇದೆ. ಸಣ್ಣ ಗ್ರಂಥಾಲಯವಿದೆ. ಇಲ್ಲಿ ಪ್ರಾಣಿಗಳನ್ನು ದತ್ತು ತೆಗೆದುಕೊಂಡು ಅವುಗಳನ್ನು ಪೋಷಿಸುವ ಯೋಜನೆಯೂ ಇದೆ.
ಪ್ರಾಣಿಗಳ ಬಗ್ಗೆ ಪ್ರೀತಿ, ಕಾಳಜಿ ಬೆಳೆಸವ ಉದ್ದೇಶದಿಂದ ಮಕ್ಕಳಿಗೆ ಪ್ರಬಂಧ ಸ್ಪರ್ಧೆ ಮತ್ತು ಚಿತ್ರ ಬಿಡಿಸುವ ಸ್ಪರ್ಧೆಯನ್ನು ಪ್ರತಿ ವರ್ಷವೂ ಮೃಗಾಲಯ ಆಡಳಿತ ವ್ಯವಸ್ಥೆಯಿಂದ ನಡೆಸಲಾಗುತ್ತದೆ.
 
ನ್ಯಾಷನಲ್‌ಮ್ಯೂಸಿಯಂ ಆಫ್‌ನ್ಯಾಚುರಲ್‌ ಹಿಸ್ಟರಿ
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೨ ಕಿ.ಮೀ.

ನ್ಯಾಷನಲ್‌ ಮ್ಯೂಸಿಯಂ
ರಾಜ್ಯದ ಇತ್ತೀಚಿನ ಭೂವೈಜ್ಞಾನಿಕ ಘಟಕವಾದ ಸಸ್ಯವರ್ಗ ಮತ್ತು ಪ್ರಾಣಿವರ್ಗದ ಸಂಪತ್ತಿನ ಮಾಹಿತಿಯನ್ನು ಒದಗಿಸುವ ಪ್ರಮುಖ ಉದ್ದೇಶದಿಂದ ಮೈಸೂರು ನಗರದಲ್ಲಿ ಮೊದಲು ಸ್ಥಾಪಿಸಲ್ಪಟ್ಟಿತು. ಈ ಮ್ಯೂಸಿಯಂನಲ್ಲಿ ಸಸ್ಯ ಮತ್ತು ಪ್ರಾಣಿವರ್ಗ, ಜೈವಿಕ ಮತ್ತು ಅಜೈವಿಕ ಘಟಕಗಳ ನಡುವೆ ಪರಿಸರದ ಸಮತೋಲನವನ್ನು ಕ್ರಮವಾಗಿ ಪ್ರದರ್ಶನಕ್ಕೆ ಇರಿಸಲಾಗಿದೆ. ಅಲ್ಲದೆ ಪರಿಸರ ಜಾಗೃತಿಗೆ ಸಂಬಂಧಿಸಿದಂತೆ ಕಾರ್ಯಕ್ರಮಗಳನ್ನು ಇಲ್ಲಿ ವ್ಯವಸ್ಥೆ ಮಾಡಲಾಗಿದೆ.
ಈ ಮ್ಯೂಸಿಯಂನ ಗ್ಯಾಲರಿಯಲ್ಲಿ ಮಾನವ ಮತ್ತು ಪರಿಸರದ ವರ್ಗಗಳು, ಪರಿಸರ ವಿಜ್ಞಾನ, ಭೂಮಿಯ ಕಾಲಕ್ರಮಕ್ಕೆ ಅನುಗುಣವಾಗಿ ಹುಟ್ಟಿದ ಜೀವ ಸಂಕುಲಗಳು, ಜೈವಿಕ ವೈವಿಧ್ಯತೆಯ ಬಗ್ಗೆ ಹಾಗೂ ಸಂರಕ್ಷಣೆಯ ಬಗ್ಗೆ ಮಾದರಿಗಳ ಪ್ರದರ್ಶನವಿದೆ. ಇವು ಹೆಚ್ಚಾಗಿ ಪಶ್ಚಿಮ ಘಟ್ಟದಲ್ಲಿ ದೊರೆಯುವ ಜೀವ ಸಂಕುಲಗಳನ್ನು ಒಳಗೊಂಡಿವೆ. ವಿವಿಧ ವಯಸ್ಸಿನ ಮಕ್ಕಳ ಹಾಗೂ ವಯಸ್ಕರ ಕುತೂಹಲವನ್ನು ತಣಿಸಲು ನವೀನ ಉಪಕರಣಗಳಿವೆ.
ದೃಕ್‌ಶ್ರವಣ ಮಾಧ್ಯಮವನ್ನು ಈ ಮ್ಯೂಸಿಯಂನಲ್ಲಿ ಬಳಸುತ್ತಿದ್ದು, ತಾವೇ ಪ್ರಯೋಗ ಮಾಡಲು ಹೆಚ್ಚು ಅವಕಾಶ ನೀಡಲಾಗುತ್ತದೆ.
ಪೂರ್ವಾಹ್ನ ೧೦:೦೦ ರಿಂದ ಸಂಜೆ ೫:೦೦ ರ ತನಕ ವೀಕ್ಷಣೆಗೆ ಅವಕಾಶವಿದೆ. ಮಂಗಳವಾರ ರಜಾ.
 
ಸೈಂಟ್‌ಫಿಲೋಮಿನಾಸ್‌ ಚರ್ಚ್‌
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೧ ಕಿ.ಮೀ.

ಸೈಂಟ್‌ ಫಿಲೋಮಿನಾಸ್‌ ಚರ್ಚ್‌
೧೭೫ ಅಡಿ ಎತ್ತರದ ಜೋಡಿ ಗೋಪುರಗಳಿಂದ ಕೂಡಿದ ಈ ಚರ್ಚ್‌ನ್ನು ಫ್ರೆಂಚ್‌ವಾಸ್ತುಶಿಲ್ಪಿಗಳು ಗಾಥಿಕ್‌ಶೈಲಿಯಲ್ಲಿ ವಿನ್ಯಾಸಗೊಳಿಸಿದ್ದಾರೆ. ನಾಲ್ವಡಿ ಕೃಷ್ಣರಾಜ ಒಡೆಯರ್‌೧೯೩೩ರಲ್ಲಿ ಇದರ ಕಾಮಗಾರಿಗೆ ಶಿಲಾನ್ಯಾಸ ಮಾಡಿದರು. ಇಲ್ಲಿ ಗ್ರೀಸ್‌ದೇಶದ ಮೂರನೆಯ ಶತಮಾನದ ಸಂತ ಫಿಲೋಮಿನಾರ ವಿಗ್ರಹವಿದೆ. ಬಣ್ಣದ ಗಾಜಿನ ಕಿಟಕಿಗಳಲ್ಲಿ ಕ್ರಿಸ್ತನ ಜನನ, ಕೊನೆಯ ಔತಣ, ಕ್ರಿಸ್ತನನ್ನು ಶಿಲುಬೆಗೇರಿಸುವುದೇ ಮೊದಲಾದ ಚಿತ್ರಗಳಿವೆ.
 
ಪ್ರಾಚ್ಯ ಸಂಶೋಧನಾ ಸಂಸ್ಥೆ
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೩ ಕಿ.ಮೀ.
ಪ್ರಾಚ್ಯ ಸಂಶೋಧನಾ ಸಂಸ್ಥೆಯು ೧೮೯೧ರಲ್ಲಿ ಚಾಮರಾಜ ಒಡೆಯರ್‌ರವರ ಸೂಚನೆಯ ಮೇರೆಗೆ ಆರಂಭವಾಯಿತು. ಸಂಸ್ಕೃತ ಹಾಗೂ ಕನ್ನಡ ಭಾಷೆಗಳಲ್ಲಿ ಲಭ್ಯವಿರುವ ಅಪರೂಪದ ಹಸ್ತಪ್ರತಿಗಳನ್ನು ಸಂಪಾದಿಸಿ, ಪ್ರಕಟಿಸುತ್ತದೆ. ಇಲ್ಲಿ ೩೩೦೦೦ದಷ್ಟು ತಾಳೆಗರಿ ಲೇಖನಗಳ ಸಂಗ್ರಹವಿದೆ. ಇದುವರೆಗೆ ೨೦೦ಕ್ಕೂ ಹೆಚ್ಚು ಪ್ರಕಟಣೆಗಳನ್ನು ಹೊರತರಲಾಗಿದೆ. ಇದು ಮೈಸೂರು ವಿಶ್ವವಿದ್ಯಾನಿಲಯದ ಆಡಳಿತ ಕಛೇರಿಯಾದ ಕ್ರಾಫರ್ಡ್‌‌ಹಾಲ್‌ಗೆ ಸಮೀಪದಲ್ಲಿದೆ.
 
ಮೈಸೂರು ವಿಶ್ವವಿದ್ಯಾನಿಲಯ ಮಾನಸ ಗಂಗೋತ್ರಿ
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೪ ಕಿ.ಮೀ.
[image: https://kanaja.karnataka.gov.in/wp-content/uploads/2011/11/11_Mys-300x173.jpg]
ಕ್ರಾಫರ್ಡ್‌ಹಾಲ್‌
ಮೈಸೂರು ವಿಶ್ವವಿದ್ಯಾನಿಲಯವು ೧೯೧೬ ಜುಲೈ ೧೭ ರಂದು ಮೈಸೂರಿನ ಆಗಿನ ದಿವಾನರಾಗಿದ್ದ ಸರ್‌ಎಂ ವಿಶ್ವೇಶ್ವರಯ್ಯ ಅವರ ದೂರದೃಷ್ಟಿಯ ಫಲವಾಗಿ ನಾಲ್ವಡಿ ಕೃಷ್ಣರಾಜ ಒಡೆಯರ ಆಡಳಿತಾವಧಿಯಲ್ಲಿ ಸ್ಥಾಪಿಸಲ್ಪಟ್ಟಿತು. ಪ್ರಾರಂಭದಲ್ಲಿ ವಿಜ್ಞಾನ, ಕಲೆ, ವೈದ್ಯಕೀಯ ಹಾಗೂ ತಂತ್ರಜ್ಞಾನ ನಾಲ್ಕು ವಿಭಾಗದಲ್ಲಿ ಶಿಕ್ಷಣ ನೀಡಲು ಆರಂಭಿಸಿದರು. ವಿಶ್ವವಿದ್ಯಾನಿಲಯದಲ್ಲಿ ೨೮ ಬೋಧನಾ ಶಾಖೆಗಳಲ್ಲಿ ಅಧ್ಯಯನ ಪ್ರಾರಂಭಸಿ ಪ್ರತ್ಯೇಕ ಪರೀಕ್ಷಾ ಮಂಡಳಿಯನ್ನು ರಚಿಸಲಾಯಿತು. ೧೯೧೬ರಲ್ಲಿ ಆಡಳಿತಕ್ಕೆ ೧೨ ಇತರ ಸಂಸ್ಥೆಗಳಿದ್ದವು.
೧೯೬೦ರಲ್ಲಿ ಕುಕ್ಕರಹಳ್ಳಿ ಕೆರೆಯ ಪಶ್ಚಿಮಕ್ಕಿರುವ ಈಗಿನ ೭೩೯ ಎಕರೆಗಳ ಕ್ಯಾಂಪಸ್‌ನಲ್ಲಿ ಕಾರ್ಯಾರಂಭ ಮಾಡಲಾರಂಭಿಸಿತು. ಕುವೆಂಪುರವರು ಈ ಕ್ಯಾಂಪಸ್‌ನ್ನು ಮಾನಸಗಂಗೋತ್ರಿ ಎಂದು ಕರೆದರು. ಹಾಸನದ ಹೇಮಗಂಗೋತ್ರಿಯಲ್ಲಿ ಹಾಗೂ ಮಂಡ್ಯದ ತೂಬಿನಕೆರೆಯಲ್ಲಿ ಶ್ರೀ ಎಂ ವಿಶ್ವೇಶ್ವರಯ್ಯ ಸ್ನಾತಕೋತ್ತರ ಪದವಿ ಕೇಂದ್ರವನ್ನು ಸ್ಥಾಪಿಸಲಾಯಿತು. ದೇಶದ ಪ್ರಮುಖ ವಿಶ್ವವಿದ್ಯಾಲಯಗಳಲ್ಲಿ ಒಂದಾದ ಮೈಸೂರು ವಿಶ್ವವಿದ್ಯಾಲಯದಲ್ಲಿ ಜ್ಞಾನಪೀಠ ಪ್ರಶಸ್ತಿ ಪುರಸ್ಕೃತರಾದ ಕುವೆಂಪು ಹಾಗೂ ಅನಂತಮೂರ್ತಿಯವರು ಇಲ್ಲಿ ಪ್ರಾಧ್ಯಾಪಕರಾಗಿದ್ದರು. ರಾಷ್ಟ್ರಾಧ್ಯಕ್ಷರಾಗಿದ್ದ ಡಾ. ಎಸ್‌ರಾಧಾಕೃಷ್ಣನ್‌ರವರು ಕೂಡಾ ಇಲ್ಲಿ ಪ್ರಾಧ್ಯಾಪಕರಾಗಿದ್ದರು.
 
ಜಾನಪದ ವಸ್ತು ಸಂಗ್ರಹಾಲಯ, ಮಾನಸಗಂಗೋತ್ರಿ
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೪ ಕಿ.ಮೀ.
ಮೈಸೂರು ವಿಶ್ವವಿದ್ಯಾನಿಲಯದ ಆವರಣದಲ್ಲಿರುವ ಜಯಲಕ್ಷ್ಮಿ ಅಮ್ಮಣ್ಣಿಯವರ ಅರಮನೆ ಕಟ್ಟಡದಲ್ಲಿ ಜಾನಪದ ವಸ್ತು ಸಂಗ್ರಹಾಲಯ ಸ್ಥಾಪಿಸಲಾಗಿದೆ. ರಾಜ್ಯದ ವಿವಿಧ ಪ್ರದೇಶಗಳಿಂದ ಜನಪದ ವಸ್ತುಗಳನ್ನು ಸಂಗ್ರಹಿಸಿ ಇಲ್ಲಿ ಇಡಲಾಗಿದೆ. ಚಾಮರಾಜ ಒಡೆಯರ್‌ತಮ್ಮ ಮಗಳಿಗಾಗಿ ೧೯೦೫ರಲ್ಲ ಕಟ್ಟಿಸಿದ ಈ ಅರಮನೆಯು ಅದರ ವಾಸ್ತುಶಿಲ್ಪದ ವಿಶೇಷತೆಗಾಗಿಯೂ ಗಮನ ಸೆಳೆಯುತ್ತದೆ. ಈ ಮ್ಯೂಸಿಯಂ ಪೂವಾಹ್ನ ೧೦:೦೦ ರಿಂದ ಸಂಜೆ ೫:೦೦ ಗಂಟೆಯವರೆಗೂ ತೆರೆದಿರುತ್ತದೆ. ಭಾನುವಾರ ರಜಾದಿನ.
 
ಇಂದಿರಾಗಾಂಧಿ ರಾಷ್ಟ್ರೀಯ ಮಾನವ ಸಂಗ್ರಹಾಲಯ
ವೆಲಿಂಗ್‌ಟನ್‌ಹೌಸ್‌ಕಟ್ಟಡದಲ್ಲಿರುವ ಈ ಸಂಗ್ರಹಾಲಯದಲ್ಲಿ ಬೇರೆ ಬೇರೆ ರಾಜ್ಯಗಳ ಕಲೆ ಮತ್ತು ಸಂಸ್ಕೃತಿಯನ್ನು ಪ್ರತಿಬಿಂಬಿಸುವ ಕೃತಿಗಳನ್ನು ಪ್ರದರ್ಶನಕ್ಕಿಡಲಾಗಿದೆ. ರಾಷ್ಟ್ರೀಯ ಜಾನಪದ ಕಲಾ ಸಂಗ್ರಹಾಲಯವೂ ಇದೇ ಕಟ್ಟಡದಲ್ಲಿದೆ. ಇದರಲ್ಲಿ ಉನ್ನತ ಶಿಖರ ಹಿಮಾಲಯ, ಪೂರ್ವ ರಾಜ್ಯಗಳ ನೈಸರ್ಗಿಕ ಸಂಪತ್ತು, ಪಾಟ್‌, ವರ್ಲಿ, ಮಧುಬನಿ, ಪ್ರತಿಬಿಂಬಿಸುವ ಚಿತ್ರಗಳಿವೆ. ಮೊದಲ ಮಹಡಿಯಲ್ಲಿ ರಾಜ್ಯದ ಕಲೆಗಳನ್ನು ಬಿಂಬಿಸುವ ಸಂಗ್ರಹಾಲಯವಿದೆ. (ಕೆ.ಎಸ್‌.ಆರ್‌.ಟಿ.ಸಿ. ಬಸ್‌ನಿಲ್ದಾಣದ ಸಮೀಪವಿದೆ).

ವೆಲಿಂಗ್‌ಟನ್‌ ಹೌಸ್‌
 
ಚಾಮುಂಡಿ ಬೆಟ್ಟ
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೧೫ ಕಿ.ಮೀ.

ಚಾಮುಂಡಿಬೆಟ್ಟ ೭೯ ಕೋಟಿ ವರ್ಷಗಳಷ್ಟು ಹಳೆಯದು

ಚಾಮುಂಡೇಶ್ವರಿ ದೇವಾಲಯ
೧೫೦ಮೀ ಎತ್ತರದ ಈ ಬೆಟ್ಟದಲ್ಲಿ ಚಾಮುಂಡೇಶ್ವರಿ ದೇವಾಲಯವಿದೆ. ಬೆಟ್ಟವನ್ನು ಕಾಲ್ನಡಿಗೆಯಲ್ಲಿ ಹತ್ತಬಹುದಾದ ೧೦೫೦ ಮೆಟ್ಟಿಲುಗಳ ಕಾಲುದಾರಿಯಿದೆ. ಈ ಬೆಟ್ಟ ೭೯ ಕೋಟಿ ವರ್ಷಗಳಷ್ಟು ಹಳೆಯದು ಎಂದು ಅಂದಾಜಿಸಲಾಗಿದೆ. ೧೮೨೭ರಲ್ಲಿ ಕಟ್ಟಲಾದ ಚಾಮುಂಡೇಶ್ವರಿ ದೇವಾಲಯಕ್ಕೆ ಏಳು ಅಂತಸ್ತುಗಳ ಗೋಪುರವಿದೆ. ದೇವಸ್ಥಾನದ ಹಾದಿಯಲ್ಲಿ ಮಹಿಷಾಸುರ ವಿಗ್ರಹವನ್ನು ನೋಡಬಹುದು. ಬೆಟ್ಟದ ನಡುಭಾಗದಲ್ಲಿರುವ ಏಕಶಲಾ ನಂದಿ ವಿಗ್ರಹವು ತನ್ನ ಕೆತ್ತನೆಗಾಗಿ, ಗಂಭೀರ ಮುದ್ರೆಗಾಗಿ ಪ್ರಸಿದ್ಧವಾಗಿದೆ. ಬೆಟ್ಟವು ಮೈಸೂರಿನಿಂದ ೧೪ ಕಿ.ಮೀ.ಗಳಷ್ಟು ದೂರವಿದೆ. ಬೆಟ್ಟದ ಸುತ್ತಲಿನ ಅರಣ್ಯವನ್ನು ರಕ್ಷಿತಾರಣ್ಯ ಎಂದು ಘೋಷಿಸಲಾಗಿದೆ.
ಈ ಬೆಟ್ಟದಲ್ಲಿ ಸಸ್ಯವರ್ಗವು ೪೪೨ ಹೂ ಬಿಡುವ ಸಸ್ಯ ಪ್ರಬೇಧಗಳನ್ನೊಳಗೊಂಡಿದೆ. ಇದರೊಂದಿಗೆ ೩೯ ಜಾತಿಯ ಪಕ್ಷಿಗಳನ್ನು ಹಾಘೂ ಚಿರತೆ, ಹಾವು ಮುಂತಾದ ಪ್ರಾಣಿಗಳ ಇರುವಿಕೆಯನ್ನು ಗುರುತಿಸಲಾಗಿದೆ. ಬೆಟ್ಟದ ಮೇಲಿನ ಅರಣ್ಯವನ್ನು ಸಂರಕ್ಷಿತ ವಲಯವೆಂದು ಘೋಷಿಸಲಾಗಿದೆ.
ಬೆಟ್ಟದಲ್ಲಿ ರಾಜೇಂದ್ರವಿಲಾಸ ಮ್ಯೂಸಿಯಂ, ದೇವಿಕೆರೆ, ನಂದಿ, ಮಹಿಷಾಸುರ ಪ್ರತಿಮೆಗಳನ್ನು ನೋಡಬಹುದು.
 
ಕಾರಂಜಿಕೆರೆ
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೩ ಕಿ.ಮೀ.

ಕಾರಂಜಿಕೆರೆ
ಮೈಸೂರಿನಿಂದ ಚಾಮುಂಡಿ ಬೆಟ್ಟದ ಕಡೆಗೆ ಹೋಗುವಾಗ ಮೈಸೂರು ಮೃಗಾಲಯದ ಬಳಿಕ ರಸ್ತೆಯ ಎಡಭಾಗದಲ್ಲಿ ಕಾರಂಜಿಕೆರೆ ಇದೆ. ಸುಮಾರು ೯೦ ಎಕರೆ ಪ್ರದೇಶದಲ್ಲಿ ವ್ಯಾಪಿಸಿರುವ ಈ ಕೆರೆಯನ್ನು ಈಗ ವಿಹಾರ ತಾಣವಾಗಿ ಅಭಿವೃದ್ಧಿಪಡಿಸಲಾಗಿದೆ. ವಿವಿಧ ಪಕ್ಷಿಗಳಿಗೆ ಆಶ್ರಯತಾಣವಾಗಿರುವ ಈ ಕೆರೆ ಚಿಟ್ಟೆಗಳ ಉದ್ಯಾನವನವೂ ಹೌದು. ಇಲ್ಲಿ ದೋಣಿವಿಹಾರ ಸೌಲಭ್ಯವೂ ಇದೆ. ಮಂಗಳವಾರ ರಜಾದಿನ. ಉಳಿದಂತೆ ಬೆಳಗ್ಗೆ ೧೦:೦೦ ರಿಂದ ಸಂಜೆ ೫:೦೦ ರ ತನಕ ಪ್ರವೇಶವಿದೆ.
 
ಲಿಂಗಾಂಬುದಿ ಕೆರೆ
ಮೈಸೂರಿನ ಅತ್ಯಂತ ದೊಡ್ಡ ಕೆರೆಗಳಲ್ಲಿ ಒಂದಾಗಿದೆ. ೨೫೦ಕ್ಕೂ ಹೆಚ್ಚು ಪ್ರಬೇಧಗಳ ಪಕ್ಷಿಗಳು ಇಲ್ಲಿಗೆ ವಲಸೆ ಬರುತ್ತವೆ. ಇಲ್ಲಿರುವ ಮೂಲಿಕಾ ವನವು ಸಂಶೋಧನಾ ವಿದ್ಯಾರ್ಥಿಗಳ ಆಸಕ್ತಿಯ ತಾಣ. ಕೆರೆಯ ಸುತ್ತಲೂ ನಡೆಯಲು ಅನುಕೂಲವಿರುವ ಕಾಲುದಾರಿಯಿದೆ.
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೭ ಕಿ.ಮೀ.

ಲಿಂಗಾಂಬುಧಿ ಕೆರೆ
 
ಕುಕ್ಕರಹಳ್ಳಿ ಕೆರೆ
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೫ ಕಿ.ಮೀ.

ಕುಕ್ಕರಹಳ್ಳಿ ಕೆರೆ
 ಹುಣಸೂರು ರಸ್ತೆಗೆ ಹೊಂದಿಕೊಂಡಂತಿರುವ ಕುಕ್ಕರಹಳ್ಳಿ ಕೆರೆ ೨೪೦ ಎಕರೆ ಪ್ರದೇಶ ಆವರಿಸಿಕೊಂಡಿದೆ. ಐದು ಕಿ.ಮೀ. ಸುತ್ತಳತೆಯ ಈ ಕೆರೆ ಮುಂಜಾನೆ ಹಾಗೂ ಸಂಜೆಯ ಅವಧಿಯಲ್ಲಿ ವಾಕಿಂಗ್‌ಹೋಗುವವರ ಪ್ರಿಯ ತಾಣವಾಗಿದೆ. ಈ ಕೆರೆಗೆ ವಿವಿಧ ಜಾತಿಯ ಪಕ್ಷಿಗಳು ವಲಸೆ ಬರುತ್ತವೆ. ಕೆಲವು ಅಪರೂಪದ ಹಕ್ಕಿಗಳನ್ನು ಕೂಡ ಇಲ್ಲಿ ನೋಡಬಹುದಾಗಿದೆ. ಪಕ್ಷಿತಜ್ಞರಿಗೆ ಇದೊಂದು ಬಹಳ ಆಸಕ್ತಿದಾಯಕವಾದ ತಾಣ. ಈ ಕೆರೆ ರಾಷ್ಟ್ರಕವಿ ಕುವೆಂಪುರವರ ಸ್ಫೂರ್ತಿಯ ತಾಣವಾಗಿತ್ತು.
 
ವಸ್ತುಪ್ರದರ್ಶನ

ವಸ್ತು ಪ್ರದರ್ಶನ
ದಸರಾ ಹಬ್ಬದ ಸಮಯದಲ್ಲಿ ಮೈಸೂರಿನಲ್ಲಿ ಒಂದು ಬೃಹತ್‌ವಸ್ತು ಪ್ರದರ್ಶನವನ್ನು ಆಯೋಜಿಸಲಾಗುತ್ತದೆ. ಇಲ್ಲಿ ಕರ್ನಾಟಕದ ಇತಿಹಾಸವನ್ನು ಹೇಳುವ, ಶಿಕ್ಷಣ, ಕಲೆ, ಸಂಶೋಧನೆ ಕೈಗಾರಿಕೆಗಳಲ್ಲಾಗಿರುವ ಪ್ರಗತಿಯನ್ನು ಬಿಂಬಿಸುವ, ಸಾಹಿತ್ಯ, ಸಾಂಸ್ಕೃತಿಕ ಬೆಳೆವಣಿಗೆಗಳನ್ನು ಪ್ರತಿನಿಧಿಸುವ ಪ್ರದರ್ಶನಗಳಿರುತ್ತದೆ. ಆಹಾರ ಮೇಳ, ಮಕ್ಕಳಿಗಾಗಿ ವಿವಿಧ ಆಟೋಟಗಳು, ಮನರಂಜನಾ ಪಾರ್ಕ್, ವಿವಿಧ ವಸ್ತುಗಳ ಮಾರಾಟ ಮಳಿಗೆಗಳಿಂದ ಕೂಡಿದ ಈ ವಸ್ತು ಪ್ರದರ್ಶನ ಲಕ್ಷಾಂತರ ಪ್ರವಾಸಿಗರನ್ನು ಆಕರ್ಷಿಸುತ್ತದೆ.
 
ರಂಗಾಯಣ
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೫ ಕಿ.ಮೀ.

ಕಲಾ ಮಂದಿರದ ಆವರಣದಲ್ಲಿರುವ ರಂಗಾಯಣ ರಂಗ ಚಟುವಟಿಕೆಗಳಿಗೆ ಹೆಸರಾಗಿದೆ. ದೇಶವಿದೇಶಗಳ ನಾಟಕಕಾರರ ನಾಟಕಗಳನ್ನು ಪ್ರದರ್ಶಿಸುವ ಈ ಕೇಂದ್ರ ಮಕ್ಕಳ ನಾಟಕಗಳ ಕುರಿತಂತೆ ಸ್ವೀಡನ್‌ದೇಶದ ಸಹಕಾರದೊಂದಿಗೆ ವಿಶೇಷ ಕೆಲಸ ಮಾಡುತ್ತಿದೆ. ಇಲ್ಲಿ ಹಮ್ಮಿಕೊಳ್ಳಲಾಗುವ ಮಕ್ಕಳ ಬೇಸಿಗೆ ಶಿಬಿರಗಳು ಬಹಳ ಪ್ರಸಿದ್ಧವಾಗಿವೆ. ರಂಗತರಬೇತಿ ನೀಡುವ ಅನೇಕ ಕಾರ್ಯಕ್ರಮಗಳನ್ನು ಇಲ್ಲಿ ಹಮ್ಮಿಕೊಳ್ಳಲಾಗುತ್ತದೆ.
 
ಆಕ್ವಾಡಕ್ಟ್‌ (ಮೇಲ್ಗಾಲುವೆ)
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೭ ಕಿ.ಮೀ.

ಆಕ್ವಾಡಕ್ಟ್‌
ಇವು ಒಂದು ಎತ್ತರದ ಪ್ರದೇಶದಿಂದ ಇನ್ನೊಂದು ಎತ್ತರದ ಪ್ರದೇಶಕ್ಕೆ ನೀರನ್ನು ಸಾಗಿಸಲು ಮಾಡಿದ ಕೃತಕ ಕಾಲುವೆಗಳು. ಭೂಮಿಯ ಮೇಲೆ ರಚಿಸುವ ಕೃತಕ ಕಾಲುವೆಗಳ ಬದಲಾಗಿ ಕಂಬಗಳ ಮೇಲೆ ನಿಲ್ಲಿಸಿದ ಸಿಮೆಂಟ್‌ಕಾಲುವೆ ಮೂಲಕ ಇಲ್ಲಿ ನೀರನ್ನು ಹರಿಸಲಾಗುತ್ತದೆ. ಮೈಸೂರಿನಿಂದ ನಂಜನಗೂಡಿಗೆ ಹೋಗವ ರಸ್ತೆಯಲ್ಲಿ ಹಾಗೂ ಮೈಸೂರಿನಿಂದ ಬೆಂಗಳೂರಿಗೆ ಹೋಗುವ ರಸ್ತೆಯಲ್ಲಿ ಇವುಗಳನ್ನು ಕಾಣಬಹುದು. ಪುರಾತನ ರೋಮನ್‌ಸಾಮ್ರಾಜ್ಯದಲ್ಲಿ ಇಂತಹ ಕಾಲುವೆಗಳ ಬಳಕೆ ಇತ್ತು ಎಂದು ತಿಳಿದುಬರುತ್ತದೆ.
 
ಬೋನ್ಸಾಯ್‌ ಗಾರ್ಡನ್‌
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೫ ಕಿ.ಮೀ.

ಬೋನ್ಸಾಯ್‌ ಗಾರ್ಡನ್‌
ಮೈಸೂರಿನಿಂದ ನಂಜನಗೂಡಿಗೆ ಪ್ರಯಾಣಿಸುವ ರಸ್ತೆಯ ಬಲಭಾಗದಲ್ಲಿ ಶ್ರೀ ಗಣಪತಿ ಸಚ್ಚಿದಾನಂದ ಆಶ್ರಮದಲ್ಲಿ ಬೋನ್ಸಾಯ್‌ಗಾರ್ಡನ್‌ಇದೆ. ಸಂಗೀತ ಚಿಕಿತ್ಸೆಯಲ್ಲಿ ಪ್ರಯೋಗಗಳನ್ನು ನಡೆಸುತ್ತಿರುವ ಶ್ರೀ ಸಚ್ಚಿದಾನಂದ ಸ್ವಾಮೀಜಿಯವರು ಸ್ಥಾಪಿಸಿರುವ ಮ್ಯೂಸಿಯಂ, ನಾದಮಂಟಪ ಹಾಗೂ ವೆಂಕಟೇಶ್ವರ ದೇವಾಲಯಗಳು ನೋಡಬೇಕಾದ ಸ್ಥಳಗಳು. ಇಲ್ಲಿರುವ ಬೋನ್ಸಾಯ್‌(ಕುಬ್ಜ ಮರಗಳು) ತೋಟ ಬಹಳ ಪ್ರಸಿದ್ಧ.
 
ಸಿ.ಎಫ್‌.ಟಿ.ಆರ್‌.ಐ.
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೩ ಕಿ.ಮೀ.

ಸಿ.ಎಫ್‌.ಟಿ.ಆರ್‌.ಐ.
ಕೇಂದ್ರ ಆಹಾರ ತಂತ್ರಜ್ಞಾನ ಸಂಶೋಧನಾ ಸಂಸ್ಥೆ ೧೯೫೦ರಲ್ಲಿ ಸ್ಥಾಪಿತವಾಯಿತು. ಈ ಸಂಸ್ಥೆಯನ್ನು ಚೆಲುವಾಂಬಾ ಅರಮನೆ ಆವರಣದಲ್ಲಿ ಆರಂಭಿಸಿಲಾಯಿತು. ಆಹಾರೋತ್ಪಾದನೆ, ಬಳಕೆ, ಆಹಾರ ಸಂಸ್ಕರಣೆ, ಸಂರಕ್ಷಣೆ ಇತ್ಯಾದಿ ಕ್ಷೇತ್ರಗಳಲ್ಲಿ ಸಂಶೋಧನೆಗಳನ್ನು ಕೈಗೊಳ್ಳುವ ಈ ಸಂಸ್ಥೆ ತಯಾರಿಸಿದ ಶಕ್ತಿವರ್ಧಕ ಆಹಾರವನ್ನು ಶಾಲಾ ಮಕ್ಕಳಿಗೆ ನೀಡಲಾಗುತ್ತಿತ್ತು. ಅಂತಾರಾಷ್ಟ್ರೀಯ ಮಟ್ಟದಲ್ಲಿ ಗುರುತಿಸಿಕೊಂಡಿರುವ ಈ ಸಂಸ್ಥೆಯಲ್ಲಿ ಆಹಾರ ತಂತ್ರಜ್ಞಾನ ಸಂಶೋಧನೆ ಕುರಿತಂತೆ ಸ್ನಾತಕೋತ್ತರ ಅಧ್ಯಯನ ಕೇಂದ್ರವನ್ನೂ ಹೊಂದಿದೆ.
 
ಬಾಲಭವನ – ಬನ್ನಿಮಂಟಪ
ದೂರ ಎಷ್ಟು?
ಜಿಲ್ಲಾ ಕೇಂದ್ರದಿಂದ: ೩ ಕಿ.ಮೀ.

ಬಾಲಭವನ-ಬನ್ನಿಮಂಟಪ
ಬನ್ನಿಮಂಟಪದಲ್ಲಿರುವ ಬಾಲಭವನ ಆವರಣದಲ್ಲಿ ಮಕ್ಕಳ ರೈಲು ಇದೆ. ಇಲ್ಲಿ ಮಕ್ಕಳಿಗಾಗಿ ವಿವಿಧ ಸಹಪಠ್ಯ ಚಟುವಟಿಕೆಗಳನ್ನು ನಡೆಸಲಾಗುತ್ತದೆ. ಬೇಸಿಗೆ ಶಿಬಿರಗಳನ್ನು ಸಂಘಟಿಸಲಾಗುತ್ತದೆ. ಬಾಲಭವನದ ಪಕ್ಕ ಇರುವ ಮೈದಾನದಲ್ಲಿ ದಸರಾ ಪಂಜಿನ ಕವಾಯತು ನಡೆಯುತ್ತದೆ.
ದಸರಾ ಮೆರವಣಿಗೆ ಇಲ್ಲಿ ಕೊನೆಗೊಳ್ಳುತ್ತದೆ. ಇಲ್ಲಿ ಆಯ್ಕೆ ಮಾಡಿದ ಜಿಲ್ಲೆಯ ಬಾಲ ಪ್ರತಿಭೆಗಳನ್ನು ರಾಜ್ಯ ಮತ್ತು ರಾಷ್ಟ್ರ ಮಟ್ಟದ ಸ್ಪರ್ಧೆಗಳಿಗೆ ಕಳುಹಿಸುತ್ತಾರೆ.
 
ಮೈಸೂರು ನಗರ ಪ್ರದಕ್ಷಿಣೆ

ಪುರಭವನ, ದೊಡ್ಡಗಡಿಯಾರ, ಚಿಕ್ಕಗಡಿಯಾರ, ಕೆ.ಎಸ್‌.ಆರ್‌.ಟಿ.ಸಿ. ಬಸ್‌ನಿಲ್ದಾಣ, ಕೆ.ಆರ್‌.ಸರ್ಕಲ್‌, ಸಯಾಜಿ ರಾವ್‌ರಸ್ತೆ, ಚಾಮುಂಡಿವಿಹಾರ ಸ್ಟೇಡಿಯಂ, ಹಾಲಿನ ಡೈರಿ, ಡಯಟ್‌ವಸಂತ ಮಹಲ್‌, ದಸರಾ ವಸ್ತು ಪ್ರದರ್ಶನ ಆವರಣ, ಗನ್‌ಹೌಸ್‌, ೧೦೦ ಅಡಿ ಜೋಡಿ ರಸ್ತೆ, ಜಿಲ್ಲಾಧಿಕಾರಿಗಳ ಕಛೇರಿ, ಕ್ರಾಫರ್ಡ್‌ಹಾಲ್‌, ಓವಲ್‌ಮೈದಾನ, ಆರ್‌.ಐ.ಇ., ವಾಕ್‌ಶ್ರವಣ ಸಂಸ್ಥೆ, ಮೈಸೂರು ವಿಶ್ವವಿದ್ಯಾನಿಲಯ, ಕರ್ನಾಟಕ ರಾಜ್ಯ ಮುಕ್ತ ವಿಶ್ವವಿದ್ಯಾನಿಲಯ, ಗಾಂಧೀಭವನ, ಕ್ರಿಕೆಟ್‌ಸ್ಟೇಡಿಯಂ, ಓಪನ್‌ಏರ್‌ಥಿಯೇಟರ್‌, ರಾಮಕೃಷ್ಣಾಶ್ರಮ, ಕಲಾಮಂದಿರ, ಆಕಾಶವಾಣಿ, ಸಿ.ಎಫ್‌.ಟಿ.ಆರ್‌.ಐ, ಕೆ.ಆರ್‌. ಆಸ್ಪತ್ರೆ, ದೇವರಾಜ ಅರಸು ರಸ್ತೆ, ಅಗ್ನಿಶಾಮಕ ದಳ ಕಛೇರಿ, ಇನ್ಫೋಸಿಸ್‌, ಆರ್‌ಬಿಐ ನೋಟು ಮುದ್ರಣಾಲಯ, ಇಸ್ಕಾನ್‌. ಮೈಸೂರು ನಗರದಲ್ಲಿ ಸಂಚರಿಸುವಾಗ ಪಾರಂಪರಿಕ ಕಟ್ಟಡಗಳನ್ನೊಳಗೊಂಡ ಮೇಲ್ಕಂಡ ಸ್ಥಳಗಳನ್ನು ನೋಡಬಹುದು.
ನಂಜನಗೂಡು ತಾಲೂಕು ಪ್ರವಾಸಿ ತಾಣಗಳು : ಸುತ್ತೂರು, ಹೆಡತಲೆ, ತಗಡೂರು, ಕಳಲೆ, ಬದನವಾಳು
ಮೈಸೂರಿನ ದಕ್ಷಿಣ ಭಾಗಕ್ಕೆ ಸುಮಾರು ೨೪ ಕಿ.ಮೀ. ದೂರದಲ್ಲಿರುವ ನಂಜನಗೂಡು ತಾಲೂಕು ಅನೇಕ ಐತಿಹಾಸಿಕ ಮತ್ತು ಧಾರ್ಮಿಕ ಪ್ರೇಕ್ಷಣೀಯ ಸ್ಥಳಗಳನ್ನು ಒಳಗೊಂಡಿದ್ದು, ಹಲವಾರು ಕೈಗಾರಿಕೆಗಳನ್ನು ಒಳಗೊಂಡಿದೆ. ಸಮುದ್ರ ಮಟ್ಟದಿಂದ ಸುಮಾರು ೮೦೦ ಮೀ. ಎತ್ತರದಲ್ಲಿದ್ದು ೯೯೧ ಚ.ಕಿ.ಮೀ. ವಿಸ್ತೀರ್ಣ ಹೊಂದಿದೆ. ದಕ್ಷಿಣಕ್ಕೆ ಗುಂಡ್ಲುಪೇಟೆ ತಾಲೂಕು (ಚಾಮರಾಜನಗರ ಜಿಲ್ಲೆ), ಉತ್ತರಕ್ಕೆ ಮೈಸೂರು ತಾಲೂಕು, ಪೂರ್ವಕ್ಕೆ ಟಿ. ನರಸೀಪುರ ತಾಲೂಕು ಹಾಗೂ ಪಶ್ಚಿಮಕ್ಕೆ ಎಚ್‌.ಡಿ. ಕೋಟೆ ತಾಲೂಕುಗಳನ್ನು ಗಡಿಭಾಗವಾಗಿ ಹೊಂದಿದೆ. ಐತಿಹಾಸಿಕ ಮಹತ್ವವನ್ನು ಸಾರುವ ಈ ಪ್ರದೇಶವನ್ನು ಆಳಿದ ಗಂಗ, ಚೋಳ, ಹೊಯ್ಸಳ, ವಿಜಯನಗರ ಅರಸರ ಕೊಡುಗೆಗಳು ಮತ್ತು ಅವರ ಆಡಳಿತ ಕಾಲದ ಮೇಲೆ ಬೆಳಕು ಚೆಲ್ಲುವ ಸುಮಾರು ೪೦೨ ಶಾಸನಗಳು ದೊರೆತಿವೆ. ನಂಜನಗೂಡಿನ ಹಲವು ಸ್ಥಳಗಳಲ್ಲಿ ಬೃಹತ್‌ಶಿಲಾಯುಗದ ಕುರುಹುಗಳನ್ನು ವಿದ್ವಾಂಸರು ಗುರುತಿಸಿದ್ದಾರೆ.
 
ನಂಜನಗೂಡು
ದೂರ ಎಷ್ಟು?
ತಾಲ್ಲೂಕಿನಿಂದ: ೧ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೨೪ ಕಿ.ಮೀ.

ಶ್ರೀ ಶ್ರೀಕಂಠೇಶ್ವರ ದೇವಾಲಯ
ಕಪಿಲ, ಕೌಂಡಿನ್ಯ ನದಿಗಳ ಸಂಗಮ ಸ್ಥಳದ ದಂಡಾಕಾರಣ್ಯದಲ್ಲಿ ವಾಸಿಸುತ್ತಿದ್ದ ಒಬ್ಬ ರಾಕ್ಷಸನ ಸಂಹಾರದೊಂದಿಗೆ ಈ ಕ್ಷೇತ್ರಕ್ಕೆ ಶಿವನ ಆಗಮನವಾಗಿ ವಾಸಸ್ಥಾನವಾಗಿದ್ದರಿಂದ

ಹದಿನಾರು ಕಂಬಗಳ ಮಂಟಪ
ಗರಳಪುರಿ ಎಂದೂ, ತನ್ನ ತಾಯಿಯನ್ನು ಹತೈಗೈದ ಪಾಪ ಪರಿಹಾರಕ್ಕಾಗಿ ತಂದೆಯ ಮಾರ್ಗದರ್ಶನದಂತೆ ಈ ಸ್ಥಳಕ್ಕೆ ಪರಶುರಾಮರು ಭೇಟಿ ನೀಡಿ ತಪಸ್ಸು ಮಾಡಿದ್ದರಿಂದ ಪರಶುರಾಮ ಕ್ಷೇತ್ರವೆಂದೂ, ಅಹಲ್ಯಾ ದೇವಿಯ ಪತಿಯಾದ ಗೌತಮರು ದೇವಸ್ಥಾನ ಸ್ಥಾಪಿಸಿ ತಪಸ್ಸು ಆಚರಿಸಿದ್ದರಿಂದ ಈ ಸ್ಥಳಕ್ಕೆ ಗೌತಮಪುರಿ, ಎಂದೂ ಹೆಸರುಗಳಿವೆ. ನಂಜನ್ನು ಉಂಡವನ ವಾಸಸ್ಥಾನ-ಶಿವನ ವಾಸಸ್ಥಾನದಿಂದ ನಂಜನಗೂಡು ಎಂಬ ಹೆಸರು ಬಂದಿರಬಹುದೆಂದು ವಿದ್ವಾಂಸರು ಅಭಿಪ್ರಾಯಪಡುತ್ತಾರೆ.
ಶ್ರೀ ಶ್ರೀಕಂಠೇಶ್ವರ ಸನ್ನಿಧಿಯೊಂದಿಗೆ ನಂಜನಗೂಡಿನ ರಸಬಾಳೆ ಹಾಗೂ ಬಿ.ವಿ. ಪಂಡಿತರ ಸದ್ವಿದ್ಯಾ ಆಯುರ್ವೇದ ಶಾಲೆಗಳು ನಂಜನಗೂಡಿನ ಹೆಸರನ್ನು ದೇಶಾದ್ಯಂತ ಪಸರಸಿವೆ. ಶ್ರೀ ಶ್ರೀಕಂಠೇಶ್ವರ ದೇವಾಲಯದ ಹಕೀಮ ನಂಜುಂಡ ಪಚ್ಚೆ ಲಿಂಗವು ಟಿಪ್ಪುಸುಲ್ತಾನರ ಕೊಡುಗೆಯಾಗಿದೆ.
ಇಲ್ಲಿನ ಇತರ ಸ್ಥಳಗಳೆಂದರೆ- ಪರಶುರಾಮ ದೇವಸ್ಥಾನ, ಚಾಮುಂಡೇಶ್ವರಿ ದೇವಸ್ಥಾನ, ಅಯ್ಯಪ್ಪಸ್ವಾಮಿ ದೇವಸ್ಥಾನ, ರಾಘವೇಂದ್ರಸ್ವಾಮಿ ಮಠ, ಕಪಿಲಾ ಮತ್ತು ಕೌಂಡಿನ್ಯ ನದಿಗಳು, ದಳವಾರಿ ರೈಲ್ವೆ ಸೇತುವೆ.
ಕೈಗಾರಿಕ ಕ್ಷೇತ್ರಗಳು: ಬನ್ನಾರಿ ಅಮ್ಮನ್‌ಸಕ್ಕರೆ ಕಾರ್ಖಾನೆ, ನೆಸ್ಲೆ ಕಾರ್ಖಾನೆ, ಟಿ ವಿ ಎಸ್‌ಫ್ಯಾಕ್ಟರಿ, ಸೌತ್‌ಇಂಡಿಯಾ ಪೇಪರ್‌ಮಿಲ್ಸ್‌, ರೀಡ್‌ಅಂಡ್‌ಟೈಲರ್‌, ಎಟಿ ಅಂಡ್‌ಎಸ್‌.
 
ಸುತ್ತೂರು
ದೂರ ಎಷ್ಟು?
ತಾಲ್ಲೂಕಿನಿಂದ: ೨೦ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೨೩ ಕಿ.ಮೀ.

ನಂಜನಗೂಡಿನಿಂದ ೨೩ ಕಿ.ಮೀ. ದೂರದಲ್ಲಿ ಮೈಸೂರಿನಿಂದ ದಕ್ಷಿಣಕ್ಕೆ ೨೮ ಕಿ.ಮೀ. ದೂರದಲ್ಲಿರುವ ಈ ಪುಟ್ಟ ಗ್ರಾಮವು ಕಪಿಲಾ ನದಿ ತೀರದಲ್ಲಿದೆ. ಶ್ರೀ ಜಗದ್ಗುರು ವೀರಸಿಂಹಾಸನ ಸುತ್ತೂರು ಮಹಾಸಂಸ್ಥಾನ ಮಠಕ್ಕೆ ಒಂದು ಸಾವಿರಕ್ಕೂ ಮಿಗಿಲಾದ ಸುದೀರ್ಘ ಇತಿಹಾಸವಿದೆ.
ಚೋಳರ ದೊರೆ ರಾಜರಾಜರ ಆಳ್ವಿಕೆಯಲ್ಲಿ ಅವರ ಪ್ರಾರ್ಥನೆಯ ಮೇರೆಗೆ ಸುತ್ತೂರಿನಲ್ಲಿ ಕಪಿಲಾ ನದಿಯ ದಂಡೆಯ ಮೇಲೆ ಮಠವನ್ನು ಸ್ಥಾಪಿಸಲು ಶ್ರೀ ಶಿವರಾತ್ರಿ ಶಿವಯೋಗಿ ಮಹಾಸ್ವಾಮಿಗಳು ಅನುಗ್ರಹಿಸಿದರು. ಶಿಲಾ ಶಾಸನ ೧೬೪ ರ ಪ್ರಕಾರ ಸುತ್ತೂರು ಕ್ರಿ.ಶ.೯೫೫ರಲ್ಲಿ ಅಸ್ತಿತ್ವಕ್ಕೆ ಬಂದಿದೆ ಎಂದು ತಿಳಿದುಬರುತ್ತದೆ. ಶ್ರೀ ಸೋಮೇಶ್ವರ ದೇವಾಲಯ, ಶ್ರೀ ಸತ್ಯನಾರಾಯಣಸ್ವಾಮಿ ದೇವಾಲಯ, ಶ್ರೀ ವೀರಭದ್ರಸ್ವಾಮಿ ದೇವಸ್ಥಾನ ಧಾರ್ಮಿಕ ಹಿನ್ನೆಲೆಯದಾಗಿದ್ದರೆ, ಗ್ರಾಮೀಣ ಪರಂಪರೆಯ ಪ್ರದರ್ಶನ ರಂಗವು ಕಲೆ, ಸಂಗೀತ ವಾದ್ಯ ಮೊದಲಾದವುಗಳನ್ನು ಪ್ರತಿಬಿಂಬಿಸುತ್ತದೆ.
ಶೈಕ್ಷಣಿಕ ಸಂಸ್ಥೆಗಳು, ಉಚಿತ ಪ್ರಸಾದ ನಿಲಯಗಳು, ವೈದ್ಯಕೀಯ ಮತ್ತು ಆರೋಗ್ಯ ಕೇಂದ್ರಗಳು, ಸಾಹಿತ್ಯಿಕ ಮತ್ತು ಸಾಂಸ್ಕೃತಿಕ ಕೇಂದ್ರಗಳು, ಕೃಷಿ ಸಂಶೋಧನಾ ಸೌಕರ್ಯಗಳು ಇತ್ಯಾದಿಗಳ ಮೂಲಕ ಸುತ್ತೂರು ಮಠದ ಚಟುವಟಿಕೆಗಳು ಭಾರತದ ಉದ್ದಗಲಕ್ಕೂ ಮತ್ತು ವಿದೇಶಗಳಲ್ಲಿ ಹಬ್ಬಿದೆ. ಇಲ್ಲಿ ಅನಾಥರು ಹಾಗೂ ಬಡವರ ಮಕ್ಕಳಿಗಾಗಿ ಉಚಿತ ವಿದ್ಯಾದಾನಕ್ಕಾಗಿ ಆಧುನಿಕ ಸೌಲಭ್ಯಗಳಿಂದ ಕೂಡಿದ ಉಚಿತ ವಸತಿಶಾಲೆ ಇದೆ. ಹೊರ ರಾಜ್ಯದ ವಿದ್ಯಾರ್ಥಿಗಳು ಈ ವಸತಿಶಾಲೆಯಲ್ಲಿ ಶಿಕ್ಷಣ ಪಡೆಯುತ್ತಿರುತ್ತಾರೆ.
ಹೀಗೆ ಬಹು ಆಯಾಮಗಳಿಂದ ಕೂಡಿದ ಸಂಸ್ಥೆಯಾಗಿದೆಯಲ್ಲದೆ ಸಾಮಾಜಿಕ ಜೀವನದ ಮುನ್ನಡೆಗೆ ಬಹು ದೊಡ್ಡ ಪ್ರಮಾಣದಲ್ಲಿ ಕೊಡುಗೆಯನ್ನು ನೀಡಿದೆ. ಮಠದ ಜನಪರ ಕಲ್ಯಾಣ ಚಟುವಟಿಕೆಗಳು ವೀರಶೈವ ಸಮುದಾಯದ ಎಲ್ಲೆಕಟ್ಟುಗಳನ್ನು ಮೀರಿವೆಯಲ್ಲದೆ ಭಾರತೀಯ ಸಮಾಜದ ಎಲ್ಲ ಪಂಗಡಗಳನ್ನು ಒಳಗೊಂಡಂತೆ ವ್ಯಾಪಕವಾಗಿ ಸಂಪೂರ್ಣವಾಗಿ ಆವರಿಸಿವೆ.
 
ಹೆಡತಲೆ
ದೂರ ಎಷ್ಟು?
ತಾಲ್ಲೂಕಿನಿಂದ: ೧೫ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೩೮ ಕಿ.ಮೀ.
ನಂಜನಗೂಡಿನಿಂದ ೧೫ ಕಿ.ಮೀ. ದೂರದಲ್ಲಿರುವ ಈ ಊರಿಗೆ ಪೌರಾಣಿಕ ಮತ್ತು ಐತಿಹಾಸಿಕ ಮಹತ್ವವಿದೆ. ಇದು ಅರ್ಜುನನ ಹೆಂಡತಿಯಾದ ಉಲೂಚಿಯ ತವರು ಎಂದು ಪ್ರತೀತಿಯಿದೆ. ಮಣಿನಾಗಪುರಿ, ರತ್ನಪುರಿ ಎಂಬ ಹೆಸರುಗಳೂ ಇವೆ. ಕ್ರಿ.ಶ. ೧೨೭೨ರ ಕಟ್ನವಾಡಿ ಶಾಸನದ ಪ್ರಕಾರ ಎಡತಲೆ ಎಂಬ ಹೆಸರು ಈ ಊರಿಗಿತ್ತು. ಇತಿಹಾಸದ ಪ್ರಕಾರ ಈ ಗ್ರಾಮಕ್ಕೆ ಗಂಗ, ಹೊಯ್ಸಳ, ವಿಜಯನಗರ, ಮೈಸೂರಿನ ಒಡೆಯರ ಕಾಲದ ಸಂಬಂಧವಿದೆ ಮತ್ತು ಪಾಳೇಗಾರರು ಆಳಿದ ಊರು ಇದಾಗಿದೆ.
ಪ್ರಮುಖ ಸ್ಥಳಗಳು – ಕ್ರಿ.ಶ. ೧೨೯೨ರ ಹದಿನಾರು ಮುಖದ ಚಾವಡ ಹಾಗೂ ಲಕ್ಷ್ಮೀಕಾಂತ ದೇವಾಲಯ, ಕ್ರಿ.ಶ. ೧೨೯೭ರ ಹೊಯ್ಸಳರ ಕಾಲದ ಗೊಮ್ಮದೇವರು, ಕ್ರಿ.ಶ. ೧೩೧೫ರ ಹೊಯ್ಸಳರ ಕಾಲದ ಚೆಲುವರಾಯನ ಗುಡಿ, ಆನೆಕಲ್ಲು ದೇವಾಲಯ, ಭೀಮನಕೆರೆ, ಭಂಗಿಮಾರಮ್ಮನ ಗುಡಿಗಳು ಇಲ್ಲಿನ ಪ್ರೇಕ್ಷಣೀಯ ಸ್ಥಳಗಳಾಗಿವೆ.
 
ತಗಡೂರು
ದೂರ ಎಷ್ಟು?
ತಾಲ್ಲೂಕಿನಿಂದ: ೨೩ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: — ಕಿ.ಮೀ.
ನಂಜನಗೂಡಿನಿಂದ ಪೂರ್ವ ದಿಕ್ಕಿಗೆ ಸುಮಾರು ೧೫ ಕಿ.ಮೀ. ದೂರದಲ್ಲಿರುವ ಕಪ್ಪುಮಣ್ಣಿನಿಂದ ಕೂಡಿದ ಈ ಊರಿಗೆ ಯಂತ್ರಪುರಿ ಎಂಬ ಇನ್ನೊಂದು ಹೆಸರೂ ಇದೆ. ಅಂಕನಾಥೇಶ್ವರ, ಲಕ್ಷ್ಮೀರಮಣ ದೇವಸ್ಥಾನಗಳೂ ಇವೆ. ಈ ಗ್ರಾಮದಿಂದ ನಾಲ್ಕು ಕಿಮೀ. ದೂರದಲ್ಲಿ ಇರುವ ಕಾರ್ಯ ಗ್ರಾಮಕ್ಕೆ ಹೊಂದಿಕೊಂಡಂತೆ ಸಿದ್ದೇಶ್ವರ ಬೆಟ್ಟ ಇದೆ.
೦೫-೦೧-೧೯೩೪ರಲ್ಲಿ ಗಾಂಧೀಜಿಯವರು ಈ ಊರಿಗೆ ಭೇಟಿ ನೀಡಿ ಜನರನ್ನು ಉದ್ದೇಶಿಸಿ ಮಾತನಾಡಿದ್ದಾರೆ. ಅದರ ನೆನಪಿಗಾಗಿ ಸ್ಮಾರಕವೂ ಇದೆ ಹಾಗೂ ಖಾದಿಬಟ್ಟೆ ತಯಾರಿಕೆಯ ಕಾರ್ಖಾನೆಯೂ ಸಹ ಇಂದಿಗೂ ಕಾರ್ಯ ನಿರ್ವಹಿಸುತ್ತಿದೆ.
ಸ್ವಾತಂತ್ರ್ಯ ಹೋರಾಟಗಾರರಾದ ಹಾಗೂ ಪ್ರಥಮವಾಗಿ ಜಮಾನ್‌ಲಾಲ್‌ಪ್ರಶಸ್ತಿ ಪಡೆದ ಶ್ರೀ ತಗೂರು ರಾಮಚಂದ್ರರಾಯರು, ಶ್ರೀ ಟಿ ಎಸ್‌ಸುಬ್ಬಣ್ಣರವರು, ಇವರ ಜನ್ಮಸ್ಥಳ ಇದಾಗಿದೆ.
 
ಕಳಲೆ
ದೂರ ಎಷ್ಟು?
ತಾಲ್ಲೂಕಿನಿಂದ: ೦೮ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೩೧ ಕಿ.ಮೀ.

ನಂಜನಗೂಡಿನಿಂದ ಊಟಿಗೆ ಹೋಗುವ ಮಾರ್ಗದಲ್ಲಿರುವ ಇದರ ಇನ್ನೊಂದು ಹೆಸರು ವೇಣುಪುರ. ೧೮೩೧ ರವರೆಗೆ ಇಲ್ಲಿ ಆಡಳಿತ ನಡೆಸುತ್ತಿದ್ದ ಕಳಲೆಯ ದಳವಾಯಿಗಳು ವಿಜಯನಗರದ ಅರಸರು ಹಾಗೂ ಮೈಸೂರಿನ ಅರಸರ ಆಳ್ವಕೆಯಲ್ಲಿ ಮಹತ್ವದ ಸ್ಥಾನದಲ್ಲಿದ್ದರು ಎಂಬುದು ದಾಖಲೆಗಳಿಂದ ತಿಳಿದುಬರುತ್ತದೆ.
ಲಕ್ಷ್ಮೀಕಾಂತ ದೇವಾಲಯ, ಸೋಮೇಶ್ವರ ದೇವಾಲಯ, ಮಲ್ಲೇಶ್ವರ ದೇವಾಲಯಗಳು ಇಲ್ಲಿರುವ ಪ್ರಾಚೀನ ಕಾಲದ ದ್ರಾವಿಡ ಶೈಲಿಯ ದೇವಾಲಯಗಳು.
ವೀರರಾಜ, ದೇವರಾಜ, ಕರಚೂರಿನ ನಂಜರಾಜ, ಚೆಲುವಾಂಬೆ ಇಲ್ಲಿನ ಸಾಹಿತಿಗಳು.
 
ಬದನವಾಳು
ನಂಜನಗೂಡಿನಿಂದ ಪೂರ್ವಕ್ಕೆ ೯ ಕಿ.ಮೀ. ದೂರದಲ್ಲಿದೆ. ೧೯೩೪ರಲ್ಲಿ ಗಾಂಧೀಜಿಯವರು ಗ್ರಾಮಕ್ಕೆ ಭೇಟಿ ನೀಡಿ ಜನರನ್ನು ಸ್ವಾತಂತ್ರ‍್ಯ ಚಳುವಳಿಯಲ್ಲಿ ಭಾಗವಹಿಸುವಂತೆ ಪ್ರೇರೇಪಿಸಿದ್ದಾರೆ. ಇದರ ನೆನಪಿಗೆ ಒಂದು ಸ್ಮಾರಕವಿದೆ.
ಕೆ ಆರ್‌ನಗರ ತಾಲೂಕು ಪ್ರವಾಸಿ ತಾಣಗಳು : ಚಿಕ್ಕಹನಸೋಗೆ, ಕಪ್ಪಡಿ ರಾಚಪ್ಪಾಜಿ ಗದ್ದಿಗೆ, ಸಾಲಿಗ್ರಾಮ, ಡೋರನಹಳ್ಳಿ, ಚುಂಚನಕಟ್ಟೆ, ಯಡತೊರೆ, ಭೇರ್ಯ
ಕೆ ಆರ್‌ನಗರ ತಾಲೂಕು ಮೈಸೂರು ಜಿಲ್ಲೆಯ ವಾಯುವ್ಯ ಭಾಗದಲ್ಲಿದೆ. ಉತ್ತರ ಹಾಗೂ ವಾಯುವ್ಯ ಭಾಗದಲ್ಲಿ ಹೊಳೆನರಸೀಪುರ ತಾಲೂಕು, ಪಶ್ಚಿಮ ಅರಕಲಗೂಡು, ನೈಋತ್ಯದಲ್ಲಿ ಪಿರಿಯಾಪಟ್ಟಣ, ದಕ್ಷಿಣಕ್ಕೆ ಹುಣಸೂರು, ಆಗ್ನೇಯಕ್ಕೆ ಮೈಸೂರು ತಾಲೂಕುಗಳು ಮೇರೆಗಳಾಗಿವೆ. ಒಟ್ಟು ವಿಸ್ತೀರ್ಣ ೫೯೬ ಚ.ಕಿ.ಮೀ.ಗಳು. ಕಾವೇರಿ ನದಿಯು ಈ ತಾಲೂಕಿನ ಜೀವನದಿಯಾಗಿದೆ. ಕೆ ಆರ್‌ಎಸ್‌ಹಿನ್ನೀರು ಪ್ರದೇಶದಲ್ಲಿರುವ ಕೆ ಆರ್‌ನಗರ ತಾಲೂಕು ಭತ್ತದ ಕಣಜ ಎಂದೇ ಪ್ರಸಿದ್ಧ. ಕೆ ಆರ್‌ನಗರ ಪಟ್ಟಣವು ಮೊದಲು ಕಾವೇರಿ ನದಿಯ ದಂಡೆಯ ಎಡತೊರೆಯಲ್ಲಿತ್ತು. ಕನ್ನಂಬಾಡಿ ಕಟ್ಟೆಯ ನಿರ್ಮಾಣದ ಹಿನ್ನೆಲೆಯಲ್ಲಿ ೧೯೩೫ರಲ್ಲಿ ಪಟ್ಟಣವನ್ನು ಈಗಿರುವಲ್ಲಿಗೆ ಸ್ಥಳಾಂತರಿಸಲಾಯಿತು. ಪ್ರಾಚೀಣ ಕಾಲದಿಂದಲೂ ಜೈನ, ಶೈವ, ವೈಷ್ಣವ ಧರ್ಮಗಳನ್ನು ಪೋಷಿಸಿ ಬೆಳೆಸಿರುವ ಕೆ.ಆರ್‌. ನಗರ ಹಳೆ ಎಡತೊರೆಯ ಪ್ರಾಚೀನ ಮಸೀದಿ ಹಾಗೂ ಕ್ರೈಸ್ತರ ಡೋರನಹಳ್ಳಿ ಧಾರ್ಮಿಕ ಕೇಂದ್ರ ಸೇರಿದಂತೆ ಸರ್ವಧರ್ಮ ಸಮನ್ವಯ ಕ್ಷೇತ್ರವಾಗಿ ಭಾವೈಕ್ಯತೆಯ ಜೀವನಕ್ಕೆ ಹೆಸರಾಗಿದೆ. ಗಂಗರ ಹಾಗೂ ಹೊಯ್ಸಳರ ಕಾಲದ ಶಾಸನಗಳು ಈ ತಾಲೂಕಿನಲ್ಲಿ ದೊರಕಿವೆ.
 
ಚಿಕ್ಕಹನಸೋಗೆ
ದೂರ ಎಷ್ಟು?
ತಾಲ್ಲೂಕಿನಿಂದ: ೨೫ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೬೦ ಕಿ.ಮೀ.

ಜೈನ ಬಸದಿ
ಹನಸೋಗೆ ಎಂಬ ಹೆಸರಿನಿಂದ ಸಾಹಿತ್ಯದಲ್ಲಿ, ಶಾಸನದಲ್ಲಿರುವ ಈ ಊರು ಇಂದು ಚಿಕ್ಕ ಹನಸೋಗೆಯಾಗಿದೆ. ರಾಮನೆಂಬ ದೊರೆಯು ಅನೇಕ ಜೈನ ಬಸದಿಗಳನ್ನು ಕಟ್ಟಿಸಿದ್ದಾನೆ. ಗಂಗರ ದೊರೆ ಬೂತುಗನನ್ನು (ಕ್ರಿ.ಶ. ೮೭೦) ಉಲ್ಲೇಖಿಸುವ ಶಾಸನವು ಈ ಊರಿನಲ್ಲಿದೆ. ಗಂಗರ ಕಾಲದಲ್ಲಿ ಈ ಊರು ೬೪ ಬಸದಿಗಳನ್ನು ಹೊಂದಿತ್ತು ಎನ್ನಲಾಗಿದೆ. ಇಲ್ಲಿರುವ ದೇವಾಲಯಗಳ ಕಲ್ಲಿನ ತೊಲೆಗಳ ಮೇಲೆ ಜೈನ ಧರ್ಮದ ಅನೇಕ ಶಾಸನಗಳಿವೆ.
 
ಕಪ್ಪಡಿ ರಾಚಪ್ಪಾಜಿ ಗದ್ದಿಗೆ
ದೂರ ಎಷ್ಟು?
ತಾಲೂಕಿನಿಂದ: ೧೧ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೫೬ ಕಿ.ಮೀ.

ರಾಚಪ್ಪಾಜಿ ಗದ್ದಿಗೆ
ಕೆ ಆರ್‌ನಗರದ ಕಪ್ಪಡಿ ಕ್ಷೇತ್ರ ಜಾನಪದದಲ್ಲಿ ಬರುವ ಧರೆಗೆ ದೊಡ್ಡವರಾದ ರಾಚಪ್ಪಾಜಿ ಚೆನ್ನಮ್ಮಾಜಿಯವರ ಪುಣ್ಯಕ್ಷೇತ್ರವಾಗಿದೆ. ಕೆ.ಆರ್‌. ನಗರದಿಂದ ಚುಂಚನ ಕಟ್ಟೆಗೆ ಹೋಗುವಾಗ ಹೆಬ್ಬಾಳು ಗ್ರಾಮದಿಂದ ೩ ಕಿ.ಮೀ. ದೂರದಲ್ಲಿ ಇದೆ. ಕಾರ್ತಿಕ ಸೋಮವಾರಗಳಂದು ಹಾಗೂ ಮಹಾಶಿವರಾತ್ರಿಯ ದಿನದಿಂದ ಯುಗಾದಿಯವರೆಗಿನ ಅವಧಿಯಲ್ಲಿ ಲಕ್ಷಾಂತರ ಜನರು ಇಲ್ಲಿಗೆ ಭೇಟಿ ನೀಡಿ ಹರಕೆ ತೀರಿಸುತ್ತಾರೆ.
 
ಸಾಲಿಗ್ರಾಮ
ದೂರ ಎಷ್ಟು?
ತಾಲೂಕಿನಿಂದ: ೨೦ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೬೫ ಕಿ.ಮೀ.

ಸಾಲಿಗ್ರಾಮ
ಕಾವೇರಿ ಬಲದಂಡೆಯಲ್ಲಿ ಇರುವ ಸಾಲಿಗ್ರಾಮ ಶ್ರೀ ವೈಷ್ಣವರಿಗೆ ಪ್ರಮುಖ ಧಾರ್ಮಿಕ ಕೇಂದ್ರವಾಗಿತ್ತು. ಗಂಗರ ಎರಡನೆಯ ರಾಜಧಾನಿಯಾಗಿತ್ತು ಎಂದು ಹೇಳಲಾಗಿದೆ. ಕ್ರಿ.ಶ. ೧೦೭೯ರ ದಾಖಲೆಯೊಂದರಲ್ಲಿ ಸಾಲಿಗ್ರಾಮ ಎಂದರೆ ಶಾಲೆಯ ಸ್ಥಳ, ಅಗ್ರಹಾರ ಎಂಬ ಅರ್ಥವಿದೆ. ಹೊಯ್ಸಳ ಹಾಗೂ ಚೋಳರ ಕಾಲಕ್ಕೆ ಸೇರಿದ ಶ್ರೀ ಯೋಗನರಸಿಂಹ ಸ್ವಾಮಿ ದೇವಾಲಯವು ಇಲ್ಲಿದೆ. ೧೮೭೮ರ ಬಳಿಕ ಜೈನರ ಪ್ರಮುಖ ಕೇಂದ್ರವಾಗಿ ಬೆಳೆದ ಈ ಸ್ಥಳದಲ್ಲಿ ಅನಂತನಾಥ, ನೇಮಿನಾಥ, ಪಾರ್ಶ್ವನಾಥರ ಜೈನ ಬಸದಿಗಳಿವೆ.
 
ಡೋರನಹಳ್ಳಿ
ದೂರ ಎಷ್ಟು?
ತಾಲೂಕಿನಿಂದ: ೧೦ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೩೬ ಕಿ.ಮೀ.

ದೊಡ್ಡಕೊಪ್ಪಲು ಮುಖ್ಯ ರಸ್ತೆಯಿಂದ ೩ ಕಿ.ಮೀ. ಒಳಗೆ ಕ್ರಿಶ್ಚಿಯನ್‌ರು ವಾಸಿಸುವ ಗ್ರಾಮವಿದ್ದು ಇದಕ್ಕೆ ಜನರ ಬಾಯಿಯಲ್ಲಿ ಕ್ರಿಶ್ಚಿಯನ್‌ಕೊಪ್ಪಲು ಎಂದು ಹೆಸರಿದೆ. ೨೦೦ ವರ್ಷಗಳ ಇತಿಹಾಸವಿರುವ ಈ ಚರ್ಚ್‌‌ನಲ್ಲಿರುವ ಸೇಂಟ್‌ಅಂತೋನಿಯವರ ಪ್ರತಿಮೆಯು ಹೊಲ ಉಳುವ ರೈತನಿಗೆ ದೊರಕಿದ್ದು, ಆ ರೈತನಿಂದ ಈ ಚರ್ಚ್‌ನಿರ್ಮಿಸಲ್ಪಟ್ಟಿದೆ. ಈ ಪ್ರತಿಮೆಯು ೧೪ ರಿಂದ ೧೬ನೇ ಶತಮಾನದಲ್ಲಿದ್ದ ಸೇಂಟ್‌ಅಂತೋನಿಯವರದು ಹಾಗ ಫ್ರಾನ್ಸಿಸ್‌ಮಿಷನರಿಗೆ ಸೇರಿದೆ ಎಂದು ಇತಿಹಾಸದಲ್ಲಿ ದಾಖಲಾಗಿದೆ.
 
ಚುಂಚನಕಟ್ಟೆ
ದೂರ ಎಷ್ಟು?
ತಾಲೂಕಿನಿಂದ: ೧೪ ಕಿ.ಮೀ.
ಜಿಲ್ಲಾಕೇಂದ್ರದಿಂದ: ೫೯ ಕಿ.ಮೀ.

ಚುಂಚನಕಟ್ಟೆ ಜಲಪಾತ
ಚುಂಚ ಎಂಬ ಪಾಳೇಗಾರ ಕಟ್ಟಿಸಿದ ಅಣೆಕಟ್ಟಿನಿಂದಾಗಿ ಇಲ್ಲಿಗೆ ಚುಂಚನಕಟ್ಟೆ ಎಂಬ ಹೆಸು ಬಂದಿತು ಎನ್ನಲಾಗಿದೆ. ಅಣೆಕಟ್ಟು ದಾಟಿದ ಬಳಿಕ ಕಾವೇರಿ ನದಿಯು ಕಲ್ಲುಗಳಿಂದಾವೃತ ಜಾಗದಲ್ಲಿ ಹರಿದು ಎರಡು ಹಂತಗಳಲ್ಲಿ ಜಲಪಾತವಾಗಿ ಬೀಳುತ್ತದೆ. ಇಲ್ಲಿರುವ ಕೋದಂಡರಾಮ ದೇವಾಲಯವನ್ನು ವಿಜಯನಗರ ಶೈಲಿಯಲ್ಲಿ ಕಟ್ಟಲಾಗಿದೆ. ಇಲ್ಲಿ ಆರ್ಷಿಕವಾಗಿ ೧೫ ದಿನಗಳ ಜಾತ್ರೆ ನಡೆಯುತ್ತದೆ. ಇದರಲ್ಲಿ ದನಗಳ ಜಾತ್ರೆಯೂ ಸೇರಿದೆ.
 
ಯಡತೊರೆ
ದೂರ ಎಷ್ಟು?
ತಾಲ್ಲೂಕಿನಿಂದ: ೦೩ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೪೮ ಕಿ.ಮೀ.
ಕೆ ಆರ್‌ನಗರದಿಂದ ಹಾಸನಕ್ಕೆ ಹೋಗುವ ಮಾರ್ಗದಲ್ಲಿ ೩ ಕಿ.ಮೀ. ದೂರದಲ್ಲಿ ಕಾವೇರಿ ನದಿಯ ದಂಡೆಯ ಮೇಲೆ ಈ ದೇವಾಲಯವಿದೆ. ರಾಜೇಂದ್ರ ಚೋಳನು ತನ್ನ ಸಾಮ್ರಾಜ್ಯ ವಿಸ್ತರಣೆಯ ಸಂದರ್ಭದಲ್ಲಿ ನಿರ್ಮಿಸಿರುವ ದೇವಾಲಯವೆಂದು ಪ್ರತೀತಿಯಿದೆ. ಇಲ್ಲಿ ರಥಸಪ್ತಮಿಯಂದು ರಥೋತ್ಸವ ಜರುಗುತ್ತದೆ. ಆ ದಿನ ಸೂರ್ಯನ ಕಿರಣಗಳು ನೇರವಾಗಿ ಅರ್ಕನಾಥ ದೇವರ ಲಿಂಗದ ಮೇಲೆ ಬೀಳುವಂತೆ ಈ ದೇವಾಲಯವನ್ನು ನಿರ್ಮಿಸಲಾಗಿದೆ. ಈ ಸಂದರ್ಭದಲ್ಲಿ ಇಲ್ಲಿ ದನಗಳ ಜಾತ್ರೆಯೂ ನಡೆಯುತ್ತದೆ.

 
ಭೇರ್ಯ
ದೂರ ಎಷ್ಟು?
ತಾಲ್ಲೂಕಿನಿಂದ: ೧೮ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೬೩ ಕಿ.ಮೀ.
ಕೆ.ಆರ್‌. ನಗರದಿಂದ ಹಾಸನ ಮಾರ್ಗದಲ್ಲಿ ೧೮ ಕಿ.ಮೀ. ದೂರದಲ್ಲಿ ಹೊಯ್ಸಳರ ಕಾಲದ ಈ ಊರಿದೆ. ಇಲ್ಲಿ ಹೊಯ್ಸಳರು ಕಟ್ಟಿಸಿರುವ ಚನ್ನಕೇಶವ ದೇವಾಲಯವಿದೆ. ಬಳಪದ ಕಲ್ಲಿನಲ್ಲಿ ಕೆತ್ತಲಾಗಿರುವ ಚನ್ನಕೇಶವ ವಿಗ್ರಹದ ಪ್ರೆತಿಮೆ ಸುತ್ತಲಿನ ಪ್ರಭಾವಳಿ ಇಲ್ಲಿನ ಮುಖ್ಯ ಆಕರ್ಷಣೆ. ಜಯವಿಜಯರ ಸುಂದರ ಪ್ರತಿಮೆಗಳೂ ಇಲ್ಲಿವೆ.
ಹುಣಸೂರು ತಾಲೂಕು ಪ್ರವಾಸಿ ತಾಣಗಳು: ವೀರನಹೊಸಳ್ಳಿ ಕಾಡು, ಗೊಮ್ಮಟಗಿರಿ, ಯಮಗುಂಭ, ಗುರುಪುರ ಟಿಬೆಟಿಯನ್‌ಕ್ಯಾಂಪ್‌, ಕೆಂಡಗಣ್ಣಸ್ವಾಮಿ ಗದ್ದಿಗೆ
ತಾಲೂಕಿನ ಪೂರ್ವ ಭಾಗಕ್ಕೆ ಮೈಸೂರು ತಾಲೂಕು, ಪಶ್ಚಿಮಕ್ಕೆ ಪಿರಿಯಾಪಟ್ಟಣ ತಾಲೂಕು, ದಕ್ಷಿಣಕ್ಕೆ ಎಚ್‌ಡಿ ಕೋಟೆ ತಾಲೂಕು ಹಾಗೂ ಉತ್ತರಕ್ಕೆ ಕೆ ಆರ್‌ನಗರ ತಾಲೂಕುಗಳನ್ನು ಗಡಿಯಾಗಿ ಹೊಂದಿದೆ. ಈ ತಾಲೂಕು ಮಲೆನಾಡಿನ ಸೆರಗಿನಲ್ಲಿರುವ ಬಯಲು ಸೀಮೆ. ಇದು ಅರೆಮಲೆನಾಡು ಪ್ರದೇಶ. ಇಲ್ಲಿ ಗಿರಿಜನರು ವಾಸಿಸುವ ಹಾಡಿಗಳಿವೆ. ಪಕ್ಷಿರಾಜಪುರ ಮತ್ತು ಬಿಜಾಪುರ ಕಾಲೊನಿಗಳಲ್ಲಿ ಕರಕುಶಲ ವಸ್ತುಗಳನ್ನು ತಯಾರಿಸುವ ಗುಡಿಕೈಗಾರಿಕೆಗಳಿವೆ. ದಕ್ಷಿಣ ಕೊಡಗಿನಲ್ಲಿ ಹುಟ್ಟಿ ಈ ತಾಲೂಕಿನಲ್ಲಿ ಹರಿದು ಕಾವೇರಿಯನ್ನು ಸೇರುವ ಲಕ್ಷ್ಮಣ ತೀರ್ಥ ಇಲ್ಲಿನ ಜೀವನಾಡಿ. ಹೊಗೆಸೊಪ್ಪು ಇಲ್ಲಿನ ಮುಖ್ಯ ವಾಣಿಜ್ಯ ಬೆಳೆ. ತಾಲೂಕಿನ ಗಡಿ ಭಾಗದಲ್ಲಿ ಇರುಪ್ಪು ಜಲಪಾತವಿದೆ. ಹುಣಸೂರು ತಾಲೂಕಿನ ಅರಣ್ಯ ಪ್ರದೇಶದಲ್ಲಿ ಬೆಳೆಯುವ ತೇಗದ ಮರಗಳು ತಮ್ಮ ಗುಣಮಟ್ಟಕ್ಕಾಗಿ ಪ್ರಸಿದ್ಧಿ ಪಡೆದಿವೆ. ಕರ್ನಾಟಕದ ಪ್ರಸಿದ್ಧ ಮುಖ್ಯಮಂತ್ರಿಗಳಾಗಿದ್ದ ಶ್ರೀ ಡಿ ದೇವರಾಜ ಅರಸ್‌ಈ ತಾಲೂಕಿನವರು.
 
ವೀರನಹೊಸಳ್ಳಿ ಕಾಡು
ದೂರ ಎಷ್ಟು?
ತಾಲ್ಲೂಕಿನಿಂದ: ೧೮ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೬೦ ಕಿ.ಮೀ.

ವೀರನಹೊಸಳ್ಳಿ ಕಾಡು
ಈ ಪ್ರದೇಶಕ್ಕೆ ಭೇಟ ನೀಡಿದರೆ ನಾಗರಹೊಳೆಯ ವನಸಿರಿಯ ಸೌಂದರ್ಯ ಸವಿಯಬಹುದು. ಪಕ್ಕದಲ್ಲಿಯೇ ಕಲ್ಲೂರಪ್ಪನ ಬೆಟ್ಟ ಹಾಗೂ ದೊಡ್ಡ ಹೆಜ್ಜೂರು ಹನುಮಂತ ಸ್ವಾಮಿ ದೇವಾಲಯಗಳಿದ್ದು ಇಲ್ಲಿ ಪ್ರತಿವರ್ಷ ಜಾತ್ರೆ ನಡೆಯುತ್ತದೆ. ನಾಡಹಬ್ಬ ದಸರಾ ಮೆರವಣಿಗೆಯಲ್ಲಿ ಭಾಗವಹಿಸುವ ಆನೆಗಳನ್ನು ನಂತರದ ದಿನಗಳಲ್ಲಿ ಈ ಕಾಡಿನಲ್ಲಿ ಬಿಡಲಾಗುತ್ತದೆ.
 
ಗೊಮ್ಮಟಗಿರಿ
ದೂರ ಎಷ್ಟು?
ತಾಲ್ಲೂಕಿನಿಂದ: ೧೦ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೬೦ ಕಿ.ಮೀ.

ಮೈಸೂರು ತಾಲೂಕು ಮತ್ತು ಹುಣಸೂರು ಗಡಿ ಭಾಗದಲ್ಲಿದೆ. ಈ ಕ್ಷೇತ್ರಕ್ಕೆ ಸುಮಾರು ೯೦೦ ವರ್ಷಗಳಿಗೂ ಹೆಚ್ಚಿನ ಇತಿಹಾಸವಿದೆ. ಇಲ್ಲಿ ೨೦ ಅಡಿಗಳ ಎತ್ತರವಿರುವ ಏಕ ಶಿಲಾಮೂರ್ತಿ ಬಾಹುಬಲಿ ವಿಗ್ರಹವಿದೆ. ಒಂದೇ ಬಂಡೆಯಿದ್ದು ಇದರಲ್ಲಿ ೮೦ ಮೆಟ್ಟಿಲುಗಳನ್ನು ಹೊಂದಿದ್ದು ೨೦೦ ಅಡಿ ಇಳಿಜಾರು ಉದ್ದ ಮತ್ತು ೧೫೦ ಅಡಿ ಎತ್ತರದ್ದಾಗಿದೆ. ಬಾಹುಬಲಿಯ ಜೈನ ಅನುಯಾಯಿಯಾದ ಚಂದ್ರಗುಪ್ತನು ಇಲ್ಲಿಗೆ ಭೇಟಿ ನೀಡಿರುವನೆಂದು ಐತಿಹ್ಯವಿದೆ. ಶ್ರವಣಬೆಳಗೊಳದಂತೆ ಇಲ್ಲಿ ಕೂಡಾ ಮಸ್ತಕಾಭಿಷೇಕ ನಡೆಯುತ್ತದೆ.
ಬಾಹುಬಲಿಯ ಬಲಭಾಗಕ್ಕೆ ೨೪ ತೀರ್ಥಂಕರರ ಪಾದ ಚರಣಗಳಿವೆ. ಬಾಹುಬಲಿಯ ಎದುರು ಕೆಳಗಡೆ ಮಾನ ಸ್ತಂಭ ಇದೆ. ಇದರ ಮೇಲೆ ಕ್ಷೇತ್ರಪಾಲ ದೇವರ ಮೂರ್ತಿಯಿದೆ.
 
ಯಮಗುಂಭ
ದೂರ ಎಷ್ಟು?
ತಾಲ್ಲೂಕಿನಿಂದ: ೧೦ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೬೦ ಕಿ.ಮೀ.
ಈ ಗ್ರಾಮದಲ್ಲಿ ಸುಮಾರು ೧೦೦೦ ವರ್ಷಗಳಷ್ಟು ಹಳೆಯದಾದ ಜೈನಬಸದಿ ಇದೆ. ಇದು ಹಿಂದೆ ಜೈನರ ಪ್ರಾಬಲ್ಯವಿದ್ದ ಸ್ಥಳ. ೧೪ನೇ ಶತಮಾನದಲ್ಲಿ ಕಲ್ಲಹಳ್ಳಿಯ ಚೆಂಗಾಳ್ವರ ವಂಶದ ೩ನೇ ಮಂಗರಸನಿಂದ ಇದು ನಿರ್ಮಿಸಲ್ಪಟ್ಟಿದೆ. ಈ ಬಸದಿಯಲ್ಲಿ ಪಾರ್ಶ್ವನಾಥ ಮತ್ತು ಬ್ರಹ್ಮದೇವ ವಿಗ್ರಹಗಳಿವೆ.
ಇತ್ತೀಚೆಗೆ ದಿವಗಂತ ದೇವರಾಜ ಅರಸುರವರು ಮುಖ್ಯಮಂತ್ರಿಯಾಗಿದ್ದಾಗ ಈ ಬಸದಿಯನ್ನು ಜೀರ್ಣೋದ್ಧಾರ ಮಾಡಲಾಗಿತ್ತು.
 
ಗುರುಪುರ ಟಿಬೆಟಿಯನ್‌ಕ್ಯಾಂಪ್‌

ದೊಡ್ಡ ಲಾಮಾ
ಹುಣಸೂರಿನಿಂದ ಈ ಟಿಬೆಟಿಯನ್‌ನಿರಾಶ್ರಿತರ ಕ್ಯಾಂಪ್‌ನಲ್ಲಿ ಬೌದ್ಧ ಧರ್ಮದ ಸಂದೇಶ ಸಾರುವ ಎರಡು ಲಾಮಾ ದೇವಾಲಯಗಳಿವೆ. ಚಿಕ್ಕಲಾಮಾದಿಂದ ಸ್ವಲ್ಪ ದೂರದಲ್ಲಿ ದೊಡ್ಡ ಲಾಮಾ ಇದೆ. ಇವೆರಡು ಟಿಬೆಟಿಯನ್‌ಸಂಸ್ಕೃತಿಯನ್ನು ಪ್ರತಿಬಿಂಬಿಸುತ್ತದೆ. ಇಲ್ಲಿ ಒಂದು ಬೌದ್ಧ ಧರ್ಮ ಅಧ್ಯಯನ ಕೇಂದ್ರವಿದ್ದು ಇದು ಜಗತ್ತಿನ ಬೌದ್ಧ ವಿಶ್ವವಿದ್ಯಾನಿಲಯಗಳಲ್ಲಿ ಒಂದಾಗಿರುತ್ತದೆ.
 
ಕೆಂಡಗಣ್ಣಸ್ವಾಮಿ ಗದ್ದಿಗೆ
ದೂರ ಎಷ್ಟು?
ತಾಲ್ಲೂಕಿನಿಂದ: ೨೪ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೬೦ ಕಿ.ಮೀ.

ಇಲ್ಲಿ ಕೆಂಡಗಣ್ಣಸ್ವಾಮಿ ಗದ್ದಿಗೆ ಇದೆ. ಈ ಗದ್ದಿಗೆಯಲ್ಲಿ ಪ್ರತೀ ವರ್ಷ ಜಾತ್ರೆ ನಡೆದು ಸುತ್ತಮುತ್ತಲಿನ ಗ್ರಾಮಸ್ಥರು ಪಾಲ್ಗೊಳ್ಳುತ್ತಾರೆ. ಇಲ್ಲಿ ಮೂರು ಕಣ್ಣಿನ ಹಾಗೂ ಮೂರು ಕೊಂಬಿನ ಹಸು ಇದೆ. ಈ ಹಸು ಯಾವ ಜಾಗಕ್ಕೆ ಹೋಗುವುದೋ ಆ ಜಾಗವು ಶ್ರೇಯಸ್ಸನ್ನು ಕಾಣುತ್ತದೆಂಬ ಪ್ರತೀತಿ ಇದೆ.
ಹೆಗ್ಗಡದೇವನ ಕೋಟೆ ತಾಲೂಕು ಪ್ರವಾಸಿ ತಾಣಗಳು : ತಾರಕ ಅಣೆಕಟ್ಟು, ಎಚ್‌ಡಿ ಕೋಟೆ ತಾಲೂಕು ಕೇಂದ್ರ, ಎಚ್‌ ಮಟಕೆರೆ, ಕಬಿನಿ ಜಲಾಶಯ, ಭೀಮನಕೊಲ್ಲಿ, ಜಂಗಲ್‌ಲಾಡ್ಜ್‌ ಮತ್ತು ರಿಸಾರ್ಟ್ಸ್, ನುಗು ಜಲಾಶಯ, ಸಂರಕ್ಷಿತ ಅರಣ್ಯ ಪ್ರದೇಶ, ಕಾಕನಕೋಟೆ
ಕರ್ನಾಟಕ ರಾಜ್ಯದ ಕೇರಳ ಗಡಿ ಭಾಗದಲ್ಲಿರುವ ಹೆಗ್ಗಡದೇವನಕೋಟೆ ತಾಲೂಕು ಸಮಾರು ೧೬೨೨ ಚದರ ಕಿ.ಮೀ. ವಿಸ್ತೀರ್ಣ ಹೊಂದಿದ್ದು ಮೈಸೂರಿನ ನೈಋತ್ಯ ಭಾಗದಲ್ಲಿದೆ. ಇದರ ಪಶ್ಚಿಮ ಮತ್ತು ದಕ್ಷಿಣ ಭಾಗಗಳು ದಟ್ಟವಾದ ಅರಣ್ಯದಿಂದ ಆವೃತ್ತವಾಗಿವೆ. ಈ ತಾಲೂಕಿನಲ್ಲಿ ಭೂಮಿಯು ಕೆಂಪು ಮತ್ತು ಎರೆಮಣ್ಣು ಮಿಶ್ರಿತವಾಗಿದ್ದು ವ್ಯವಸಾಯಕ್ಕೆ ಯೋಗ್ಯವಾಗಿದೆ. ಕಪಿಲಾ ನದಿ ಈ ತಾಲೂಕಿನ ಮೂಲಕ ಹರಿದುಹೋಗುತ್ತದೆ. ಕಬಿನಿ, ನುಗು, ಹೆಬ್ಬಾಳ ಹಾಗೂ ತಾರಕಗಳಲ್ಲಿ ಜಲಾಶಯಗಳಿದ್ದರೂ ಇಲ್ಲಿನ ರೈತರ ಮಳೆ ಆಶ್ರಯದಿಂದ ಎರಡು ಬೆಳೆಗಳನ್ನು ಬೆಳೆಯುತ್ತಾರೆ. ದಟ್ಟವಾದ ಕಾಡಿನ ಪ್ರದೇಶಗಳಲ್ಲಿ ಜೇನುಕುರುಬ, ಬೆಟ್ಟಕುರುಬ, ಪಣಿಯ, ಯರವ, ಮತ್ತು ಸೋಲಿಗರು ಹಾಡಿಗಳಲ್ಲಿ ವಾಸವಾಗಿದ್ದಾರೆ.
ಮೈಸೂರು ಅರಸರಾದ ಒಡೆಯರ ಸಾಮಂತನಾದ ಹೆಗ್ಗಡದೇವನು ಇಲ್ಲಿ ಮಣ್ಣಿನಿಂದ ಕೋಟೆ ಕಟ್ಟುವ ತನಕ ಈ ಪಟ್ಟಣಕ್ಕೆ ‘ಪುನ್ನಾಟ’ ಎಂಬ ಹೆಸರಿತ್ತು. ಈ ಪುನ್ನಾಟ ಪ್ರದೇಶವು ಮೈಸೂರು ಒಡೆಯರಿಗಿಂತ ಮುಂಚೆ ಹೊಯ್ಸಳ, ವಿಜಯನಗರ ಅರಸರ ಆಳ್ವಿಕೆಗೆ ಒಳಪಟ್ಟಿತ್ತು. ಅವರ ಕಾಲದ ಅನೇಕ ಶಾಸನಗಳು ಈ ನೆಲದಲ್ಲಿ ದೊರೆತಿವೆ. ಹೆಗ್ಗಡದೇವನು ಮಣ್ಣಿನಿಂದ ಪಟ್ಟಣದ ಸುತ್ತಲೂ ಕೋಟೆ ಕಟ್ಟಿದ್ದು ಅದರ ಸುತ್ತಲೂ ಕಂದಕಗಳನ್ನು ನಿರ್ಮಿಸಲಾಗಿದೆ. ಕರ್ನಾಟಕ ರಾಜ್ಯದಲ್ಲಿ ಪ್ರಸ್ತುತ ಅನುಷ್ಠಾನಿಸಲಾಗಿರುವ ನಲಿ-ಕಲಿ ಕಲಿಕಾ ಪ್ರಕ್ರಿಯೆಯು ಪ್ರಪ್ರಥಮವಾಗಿ ಈ ತಾಲೂಕಿನಲ್ಲಿ ಪ್ರಾಯೋಗಿಕ ಅನುಷ್ಠಾನಕ್ಕೆ ಒಳಪಟ್ಟಿತ್ತು.
ತಾರಕ ಅಣೆಕಟ್ಟು

ಪೆಂಜನಹಳ್ಳಿ ಗ್ರಾಮದಲ್ಲಿ ನದಿಗೆ ಅಡ್ಡಲಾಗಿ ಕಟ್ಟಲಾಗಿರುವ ತಾರಕ ಅಣೆಕಟ್ಟು ೩.೯ ಟಿ ಎಂ ಸಿ ನೀರಿನ ಸಂಗ್ರಹಣೆಯ ಸಾಮರ್ಥ್ಯವಿರುವ ೨೫ ಅಡಿ ಎತ್ತರವನ್ನು ಹೊಂದಿದೆ.
 
ಎಚ್‌ಡಿ ಕೋಟೆ ತಾಲೂಕು ಕೇಂದ್ರ
ದೂರ ಎಷ್ಟು?
ತಾಲೂಕಿನಿಂದ: ೦೨ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ಕಿ.ಮೀ.

ವರದರಾಜ ಸ್ವಾಮಿ ದೇವಾಲಯ
ಎಚ್‌ಡಿ ಕೋಟೆ ತಾಲೂಕು ಕೇಂದ್ರದಲ್ಲಿ ವೈಷ್ಣವ ಸಂಪ್ರದಾಯದ ವರದರಾಜ ಸ್ವಾಮಿ ದೇವಾಲಯವಿದೆ. ಈ ದೇವಾಯದಲ್ಲಿ ರಾಮಾನುಜ ಆಚಾರ್ಯರ ಪ್ರತಿಮೆಗಳೂ ಇವೆ. ದೇವಾಲಯದ ಸುತ್ತಲೂ ಪ್ರಾಕಾರವಿದೆ. ಈ ತಾಲೂಕಿನಲ್ಲಿ ಎಜುಸ್ಯಾಟ್‌ಆಧಾರಿತ ಶಿಕ್ಷಣವು ನಡೆಯುತ್ತಿದೆ.
 
ಎಚ್‌ ಮಟಕೆರೆ
ತಾಲೂಕು ಕೇಂದ್ರದಿಂದ ೫ ಕಿ.ಮೀ. ದೂರದಲ್ಲಿ ಕಪಿಲಾ ನದಿ ದಂಡೆಯ ಮೇಲೆ ಇರುವ ಈ ಗ್ರಾಮದಲ್ಲಿ ರಾಮಲಿಂಗೇಶ್ವರ ದೇವಾಲಯವಿದೆ. ಈ ದೇವಾಲಯವನ್ನು ರಾಜರಾಜ ಚೋಳನು ನಿರ್ಮಿಸಿದನೆಂದು ತಿಳಿದುಬರುತ್ತದೆ.

ರಾಮಲಿಂಗೇಶ್ವರ ದೇವಾಲಯ
 
ಕಬಿನಿ ಜಲಾಶಯ

ಕಬಿನಿ ಜಲಾಶಯ
ಪಟ್ಟಣದಿಂದ ೧೫ ಕಿ.ಮೀ. ದೂರದಲ್ಲಿದೆ. ಕೇರಳ ವೈನಾಡಿನಲ್ಲಿ ಹುಟ್ಟಿ ಹರಿಯುವ ಕಪಿಲಾ ನದಿಗೆ ಬೀಚನಹಳ್ಳಿ ಬಳಿ ೧೯೭೫ರಲ್ಲಿ ಈ ಅಣೆಕಟ್ಟು ನಿರ್ಮಿಸಲಾಗಿದೆ. ಮಳೆಗಾಲದಲ್ಲಿ ತುಂಬಿರುವ ಜಲಾಶಯವನ್ನು ನೋಡುವುದೇ ಚಂದ. ಈ ಜಲಾಶಯಕ್ಕೆ ಹೊಂದಿಕೊಂಡಂತೆ ಇತ್ತೀಚೆಗೆ ಖಾಸಗಿ ಒಡೆತನದಲ್ಲಿ ಐದು ಮೆಗಾವ್ಯಾಟ್‌ವಿದ್ಯುತ್‌ಉತ್ಪಾದನೆ ಮಾಡುವ ಸುಭಾಷ್‌ಪವರ್‌ಸ್ಟೇಷನ್‌ಮತ್ತು ಎರಡು ಮೆಗಾವ್ಯಾಟ್‌ವಿದ್ಯುತ್‌ಉತ್ಪಾದನೆ ಮಾಡುವ ಮಾರುತಿ ಪವರ್‌ಸ್ಟೇಷನ್‌ಗಳು ಕಾರ್ಯಾಚರಿಸುತ್ತಿವೆ.
 
ಭೀಮನಕೊಲ್ಲಿ
ಕಪಿಲಾ ನದಿಯ ಜಲಾಶಯದ ಹಿನ್ನೀರಿನ ದಂಡೆಯ ಮೇಲೆ ತಾಲೂಕು ಕೇಂದ್ರದಿಂದ ೨೦ ಕಿ.ಮೀ. ದೂರದಲ್ಲಿರುವ ಭೀಮನಕೊಲ್ಲಿಯಲ್ಲಿ ಮಲೆ ಮಾದೇಶ್ವರನ ತೋರುಗದ್ದಿಗೆಯಿದೆ. ಇಲ್ಲಿ ಪ್ರತಿವರ್ಷ ಮಾರ್ಚ್ ತಿಂಗಳಿನಲ್ಲಿ ಜಾತ್ರೆ ನಡೆಯುತ್ತದೆ. ಮಲೆಮಾದಪ್ಪ ೧೬ನೇ ಶತಮಾನದಲ್ಲಿ ಇಲ್ಲಿ ಕೆಲಕಾಲ ತಂಗಿದ್ದನೆಂದು ತಿಳಿದುಬರುತ್ತದೆ.
 
ಜಂಗಲ್‌ಲಾಡ್ಜ್‌ ಮತ್ತು ರಿಸಾರ್ಟ್ಸ್
ದೂರ ಎಷ್ಟು?
ತಾಲ್ಲೂಕಿನಿಂದ: ೨೩ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೬೮ ಕಿ.ಮೀ.
ಮೈಸೂರು ಒಡೆಯರ ಭೇಟಿ ಮಾಡಲು ದಟ್ಟವಾದ ಈ ಕಾಡಿಗೆ ಬಂದಾಗ ತಂಗಲು ಸುಂದರವಾದ ಮನೆಗಳನ್ನು ನಿರ್ಮಿಸಲಾಗಿತ್ತು. ಅದು ಈಗ ರೆಸಾರ್ಟ್‌ಆಗಿ ಪರಿವರ್ತನೆಗೊಂಡಿದೆ. ಖಾರಾಪುರದಲ್ಲಿರುವ ಈ ತಂಗುದಾಣ ಪ್ರೇಕ್ಷಣೀಯ ಸ್ಥಳವಾಗಿದೆ. ಕಾಡಿನ ಮಧ್ಯದಲ್ಲಿ ಕೆರೆ ನಿರ್ಮಿಸಿ ಅಲ್ಲಿಗೆ ಕಾಡು ಪ್ರಾಣಿಗಳು ನೀರು ಕುಡಿಯಲು ಬರುವ ದೃಶ್ಯವನ್ನು ನೋಡಲು ಕೆರೆಯ ಅನತಿ ದೂರದಲ್ಲಿ ವೀಕ್ಷಣಾ ಗೋಪುರ ನಿರ್ಮಿಸಿದ್ದಾರೆ. ಈ ಸ್ಥಳವು ಕಬಿನಿ ಜಲಾಶಯದ ಹಿನ್ನೀರು ಪ್ರದೇಶದಲ್ಲಿದೆ.
 
ನುಗು ಜಲಾಶಯ
ದೂರ ಎಷ್ಟು?
ತಾಲ್ಲೂಕಿನಿಂದ: ೧೫ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೫೮ ಕಿ.ಮೀ.

ನುಗು ಜಲಾಶಯ
ಬೀರ್ವಾಳು ಎಂಬಲ್ಲಿ ೧೯೫೬-೫೭ರಲ್ಲಿ ನುಗು ಹೊಳೆಗೆ ಅಣೆಕಟ್ಟು ಕಟ್ಟಲಾಯಿತು. ಈ ಅಣೆಕಟ್ಟು ಬೆಟ್ಟವನ್ನು ಹೊಂದಿಕೊಂಡಂತೆ ನಿರ್ಮಿಸಿರುವುದು ಇದರ ವಿಶೇಷ. ಮಳೆಗಾಲದಲ್ಲಿ ಎತ್ತರದಿಂದ ಧುಮ್ಮುಕ್ಕುವ ಜಲಧಾರೆ ನೋಡಲು ಚಂದ. ಈ ಜಲಾಶಯದ ಹಿನ್ನೀರಿನ ಪ್ರದೇಶವು ಅರಣ್ಯಕ್ಕೆ ಹೊಂದಿಕೊಂಡಂತೆ ಇದೆ. ಹಾಗೂ ನಿಸರ್ಗ ಪ್ರೇಮಿಗಳು ವನ್ಯ ಮೃಗ ವೀಕ್ಷಣೆ ಮತ್ತು ಪಕ್ಷಿ ವೀಕ್ಷಣೆಗೆ ಇಲ್ಲಿ ಬರುತ್ತಾರೆ. ಸುಮಾರು ೨೦,೮೯೯ ಎಕರೆ ಭೂ ಪ್ರದೇಶಕ್ಕೆ ನೀರಿನ ಪೂರೈಕೆ ಈ ಜಲಾಶಯದಿಂದ ಆಗುತ್ತದೆ.
 
ಸಂರಕ್ಷಿತ ಅರಣ್ಯ ಪ್ರದೇಶ
ದೂರ ಎಷ್ಟು?
ತಾಲ್ಲೂಕಿನಿಂದ: ೨೩ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೬೮ ಕಿ.ಮೀ.

ತಾಲೂಕಿನ ಬಹುಭಾಗದಲ್ಲಿರುವ ಅರಣ್ಯ ಪ್ರದೇಶವು ದಕ್ಷಿಣ ಭಾಗದಲ್ಲಿ ಬಂಡಿಪುರ ಅಭಯಾರಣ್ಯ ಪ್ರದೇಶಕ್ಕೂ, ಪಶ್ಚಿಮದ ಭಾಗದಲ್ಲಿ ನಾಗರಹೊಳೆ ಪ್ರದೇಶಕ್ಕೂ ಸೇರಿದೆ. ಈ ಅರಣ್ಯವನ್ನು ಕೇಂದ್ರ ಸರಕಾರ ರಾಜೀವ್‌ಗಾಂಧಿ ರಾಷ್ಟ್ರೀಯ ಉದ್ಯಾನವನ ಎಂದು ಘೋಷಿಸಿದೆ. ಈ ಅರಣ್ಯ ಪ್ರದೇಶ ದಟ್ಟವಾದ ಮರಗಳಿಂದ ಕೂಡಿದೆ. ಈ ಅರಣ್ಯ ಸಾಗುವಾನಿ, ಬೀಟೆ, ಗಂಧ, ಹೊನ್ನೆ, ಬಿಲ್ವಾರ ಮುಂತಾದ ಬೆಲೆಬಾಳುವ ಸಸ್ಯ ಸಂಪತ್ತಿನಿಂದಲೂ ಹುಲಿ, ಚಿರತೆ, ಆನೆ, ಕರಡಿ, ಹಂದಿ, ಕಾಡೆಮ್ಮೆ, ಜಿಂಕೆ, ನವಿಲು ಮುಂತಾದ ವನ್ಯ ಜೀವಿಗಳಿಂದಲೂ ಸಮೃದ್ಧವಾಗಿದೆ. ಅದರಲ್ಲೂ ಈ ಕಾಡಿನಲ್ಲಿ ಆನೆಗಳ ಸಂಖ್ಯೆ ಇಡೀ ಏಷ್ಯಾ ಖಂಡದಲ್ಲಿಯೇ ಹೆಚ್ಚಿನ ಪ್ರಮಾಣದಲ್ಲಿದೆ.
 
ಕಾಕನಕೋಟೆ
ಒಡೆಯರ ಕಾಲದಲ್ಲಿ ಹಾಗೂ ಅನಂತರ ೧೯೭೨ ರವರೆಗೂ ಆನೆಗಳನ್ನು ಖೆಡ್ಡಾ ಮೂಲಕ ಹಿಡಿದು ಪಳಗಿಸುವ ಕೇಂದ್ರವಾಗಿತ್ತು. ಸಮೀಪದ ಬಳ್ಳದಿಂದ ಮೈಸೂರಿನ ದಸರಾ ಹಬ್ಬಕ್ಕೆ ಪಳಗಿದ ಆನೆಗಳನ್ನು ತರಲಾಗುತ್ತದೆ.
ಮೈಸೂರು ಜಿಲ್ಲೆಯ ಪ್ರವಾಸಿ ತಾಣಗಳು : ಮಂಡ್ಯಜಿಲ್ಲೆ, ಕೃಷ್ಣರಾಜಸಾಗರ ಅಣೆಕಟ್ಟು, ಶ್ರೀರಂಗಪಟ್ಟಣ, ಚಾಮರಾಜನಗರ ಜಿಲ್ಲೆ, ಶಿವನಸಮುದ್ರ, ಕೊಡಗು ಜಿಲ್ಲೆ, ಹಾರಂಗಿ, ದುಬಾರೆ ಆನೆ ಶಿಬಿರ
ಮಂಡ್ಯಜಿಲ್ಲೆ
ಮೈಸೂರಿನ ಉತ್ತರಕ್ಕೆ ಮಂಡ್ಯ ಜಿಲ್ಲೆಯ ಶ್ರೀರಂಗಪಟ್ಟಣ, ಕೃಷ್ಣರಾಜ ಸಾಗರ ಅಣೆಕಟ್ಟು ಮೈಸೂರು ನಗರಕ್ಕೆ ಸಮೀಪದಲ್ಲಿದೆ.

ಕೃಷ್ಣರಾಜಸಾಗರ ಅಣೆಕಟ್ಟು
[image: https://kanaja.karnataka.gov.in/wp-content/uploads/2011/11/54_Mys-300x117.jpg]
ಮೈಸೂರು ಹಾಗೂ ಮಂಡ್ಯ ಜಿಲ್ಲೆಗಳ ಜೀವನದಿಯಾದ ಕಾವೇರಿ ನದಿಗೆ ಅಡ್ಡಲಾಗಿ ೧೯೨೪ರಲ್ಲಿ ಕೃಷ್ಣರಾಜಸಾಗರ ಅಣೆಕಟ್ಟು ಕಟ್ಟಲಾಯಿತು. ಅಂದಿನ ದಿವಾನರಾಗಿದ್ದ ಭಾರತರತ್ನ ಡಾ. ಸರ್‌ಎಂ. ವಿಶ್ವೇಶ್ವರಯ್ಯರವರು ಮುಖ್ಯ ಅಭಿಯಂತರರಾಗಿ ಈ ಕಾರ್ಯದಲ್ಲಿ ತೊಡಗಿಸಿಕೊಂಡವರು. ಅಂದಿನ ಮೈಸೂರು ರಾಜ್ಯದ ಅರಸರಾದ ನಾಲ್ವಡಿ ಕೃಷ್ಣರಾಜ ಒಡೆಯರ್‌ರವರ ಹೆಸರಿನಲ್ಲಿ ಅಣೆಕಟ್ಟು ಹೆಸರಿಸಲಾಯಿತು.
 
ಶ್ರೀರಂಗಪಟ್ಟಣ
ಮೈಸೂರಿನಿಂದ ದೂರ: ೧೯ ಕಿ.ಮೀ.

ಶ್ರೀರಂಗಪಟ್ಟಣ ತಾಲ್ಲೂಕು ಕೇಂದ್ರವಾಗಿದ್ದು ಮೈಸೂರಿಗೆ ೧೯ ಕಿ.ಮೀ. ದೂರದಲ್ಲಿದೆ. ಇದು ಇತಿಹಾಸ ಪ್ರಸಿದ್ಧ ಸ್ಥಳವಾಗಿದ್ದು ಇಲ್ಲಿ ಹಿಂದು ಹಾಗೂ ಮುಸಲ್ಮಾನ ರಾಜರ ಆಳ್ವಿಕೆಯನ್ನು ಪ್ರತಿಬಿಂಬಿಸುವ ಅನೇಕ ಸ್ಮಾರಕಗಳು ಇವೆ. ಪಟ್ಟಣವು ಸುತ್ತಲೂ ಕಾವೇರಿ ನದಿಯಿಂದ ಆವರಿಸಲ್ಪಟ್ಟಿದ್ದು ದ್ವೀಪವಾಗಿ ನಿರ್ಮಿಸಲ್ಪಟ್ಟಿದೆ. ೯ನೇ ಶತಮಾನದಲ್ಲಿ ಗಂಗರ ಆಳ್ವಿಕೆಯಲ್ಲಿ ಕಟ್ಟಲಾದ ಶ್ರೀರಂಗನಾಥಸ್ವಾಮಿ ದೇವಾಲಯವು ವಿಜಯನಗರ ಮತ್ತು ಹೊಯ್ಸಳ ಶೈಲಿಯ ಕೆತ್ತನೆಗೆ ಸಾಕ್ಷಿಯಾಗಿದೆ.
ಶ್ರೀರಂಗಪಟ್ಟಣವು ಹೈದರಾಲಿ ಮತ್ತು ಟಿಪ್ಪುಸುಲ್ತಾನರ ರಾಜಧಾನಿಯಾಗಿತ್ತು. ಇಂಡೋ ಇಸ್ಲಾಮಿಕ್‌ಸ್ಮಾರಕಗಳು ಇವರ ಆಡಳಿತ ಕಾಲದಲ್ಲಿ ನಿರ್ಮಿಸಲ್ಪಟ್ಟಿವೆ. ಟಿಪ್ಪು ಸುಲ್ತಾನರ ಬೇಸಿಗೆ ಅರಮನೆ, ದರಿಯಾ ದೌಲತ್‌, ಜುಮ್ಮಾ ಮಸೀದಿಗಳು, ಗಾರ್ಡನ್‌, ಕೋಟೆ ಇಲ್ಲಿನ ಆಕರ್ಷಣೆಗಳು.
 
ಚಾಮರಾಜನಗರ ಜಿಲ್ಲೆ

ಶಿವನಸಮುದ್ರ
ಮೈಸೂರಿನ ಟಿ ನರಸೀಪುರದ ತಲಕಾಡಿನ ಸಮೀಪ ಚಾಮರಾಜನಗರ ಜಿಲ್ಲೆಯ ಕೊಳ್ಳೇಗಾಲದ ಶಿವನಸಮುದ್ರ, ಗಗನಚುಕ್ಕಿ, ಭರಚುಕ್ಕಿ, ಪ್ರೇಕ್ಷಣೀಯ ಸ್ಥಳಗಳಿವೆ.
 
ಶಿವನಸಮುದ್ರ
ತಲಕಾಡಿನಿಂದ ದೂರ: ೨೦ ಕಿ.ಮೀ.
ಶಿವನ ಸಮುದ್ರದ ಪ್ರಾಚೀನ ದೇವಾಲಯಗಳು ಶೈವ, ವೈಷ್ಣವ ಮತ್ತು ಶಕ್ತಿ ಪಂಥಗಳ ಪ್ರತೀಕ, ಇಲ್ಲಿ ಕಾವೇರಿ ನದಿಗೆ ಅಡ್ಡಲಾಗಿ ನಿರ್ಮಿಸಲಾದ ವೆಸ್ಲಿ ಸೇತುವೆಯು ಹಿಂದಿನ ಇಂಜಿನಿಯರಿಂಗ್‌ಕೌಶಲಕ್ಕೆ ಹಿಡಿದ ಕೈಗನ್ನಡಿಯಾಗಿದೆ.
ಕಾವೇರಿ ನದಿಯು ಶಿವನಸಮುದ್ರ ದ್ವೀಪ ಪಟ್ಟಣದಲ್ಲಿ ಗಗನಚುಕ್ಕಿ-ಭರಚುಕ್ಕಿ ಎರಡು ಅವಳಿ ಜಲಪಾತಗಳಾಗಿ ಕೆಳಕ್ಕೆ ಧುಮ್ಮಿಕ್ಕುತ್ತವೆ. ಇದು ಸರಾಸರಿ ೮೪೯ ಮೀಟರ್‌ಅಗಲವಾಗಿದ್ದು, ೯೦ ಮೀಟರ್‌ಎತ್ತರದಿಂದ ನೀರು ಕೆಳಕ್ಕೆ ಬೀಳುತ್ತದೆ. ಏಷಿಯಾದ ಎರಡನೇ ದೊಡ್ಡ ಜಲವಿದ್ಯುತ್‌ಸ್ಟೇಷನ್‌ಈ ಜಲಪಾತದಿಂದ ಕೆಲಸ ನಿರ್ವಹಿಸುತ್ತಿದೆ. ಇಲ್ಲಿ ತಯಾರಾಗುತ್ತಿದ್ದ ಜಲವಿದ್ಯುತ್‌ಮೊದಲು ಕೋಲಾರದ ಚಿನ್ನದ ಗಣಿಯಲ್ಲಿ ಬಳಸಲು ಪ್ರಾರಂಭವಾಗಿ, ಕೋಲಾರವು ಏಷಿಯಾದಲ್ಲಿ ಜಲವಿದ್ಯುತ್‌ಬಳಸಿದ ಮೊದಲ ಪಟ್ಟಣವೆಂದು ಹೆಸರಾಗಿದೆ. ಜುಲೈನಿಂದ ಅಕ್ಟೋಬರ್‌ವರೆಗೆ ನೀರಿನ ಹರಿವು ನೋಡಲು ರಮಣೀಯವಾಗಿರುತ್ತದೆ.
 
ಕೊಡಗು ಜಿಲ್ಲೆ
ದೂರ: ಪಿರಿಯಾಪಟ್ಟಣದ ಬೈಲಕುಪ್ಪೆಯಿಂದ ೫ ಕಿ.ಮೀ.

ನಿಸರ್ಗಧಾಮ

ಮೈಸೂರಿನ ಪಶ್ಚಿಮಕ್ಕೆ ಕೊಡಗು ಜಿಲ್ಲೆ ಇದ್ದು ಪಿರಿಯಾಪಟ್ಟಣದ ಸಮೀಪ ಕುಶಾಲನಗರ ನಿಸರ್ಗಧಾಮ, ಹಾರಂಗಿ ಅಣೆಕಟ್ಟು ಇವೆ.
ಕುಶಾಲನಗರದಿಂದ ೨ ಕಿ.ಮೀ. ದೂರದಲ್ಲಿ ಪ್ರಕೃತಿಪ್ರಿಯರ ಅಚ್ಚುಮೆಚ್ಚಿನ ದ್ವೀಪ ಪ್ರದೇಶವಾದ ಕಾವೇರಿ ನಿಸರ್ಗಧಾಮವಿದೆ. ಇಲ್ಲಿ ಕಾವೇರಿ ನದಿಗೆ ಅಡ್ಡಲಾಗಿ ಕಟ್ಟಿರುವ ತೂಗುಸೇತುವೆ ಮೇಲೆ ನಡೆಯುವ ಅನುಭವವೇ ರೋಮಾಂಚನಕಾರಿ. ಬಿದಿರಮೆಳೆಗಳ ನಡುನಡುವೆ ನಿರ್ಮಿಸಲ್ಪಟ್ಟ ಕುಟೀರಗಳು, ತೂಗು ಉಯ್ಯಾಲೆಗಳು, ಸುತ್ತಲಿನ ಪರಿಸರವನ್ನು ಮೇಲಿನಿಂದ ವೀಕ್ಷಿಸಲು ನಿರ್ಮಿಸಿರುವ ಮರದ ಅಟ್ಟಣಿಗೆಗಳು, ಆನೆ ಸವಾರಿ, ದೋಣಿ ವಿಹಾರ ಇಲ್ಲಿನ ವಿಶೇಷಗಳು. ಸಾಕುಪ್ರಾಣಿಗಳಾದ ಜಿಂಕೆ, ಮೊಲಗಳ ಒಡನಾಟ ಮನಸ್ಸಿಗೆ ಮುದ ನೀಡುತ್ತವೆ.
 
ಹಾರಂಗಿ
ದೂರ: ಪಿರಿಯಾಪಟ್ಟಣ ಬೈಲುಕುಪ್ಪೆಯಿಂದ ೧೦ ಕಿ.ಮೀ.

ಕುಶಾಲನಗರದಿಂದ ೮ ಕಿ.ಮೀ. ದೂರದಲ್ಲಿ ಕೊಡಗಿನ ಪ್ರಮುಖ ಜಲಾಶಯವಾದ ಹಾರಂಗಿ ಇದೆ. ನದಿಯ ತಳಮಟ್ಟದಿಂದ ೪೭ ಮೀಟರ್‌ಎತ್ತರದಲ್ಲಿ ಅಣೆಕಟ್ಟು ಇದ್ದು, ೮೪೬ ಮೀಟರ್‌ಉದ್ದವನ್ನು ಹೊಂದಿದೆ. ಅಣೆಕಟ್ಟಿನಿಂದ ನಾಲ್ಕು ದ್ವಾರಗಳಲ್ಲಿ ನೀರು ರಭಸದಿಂದ ಧುಮ್ಮಿಕ್ಕುವ ದೃಶ್ಯ ಮನಮೋಹಕ.
 
ದುಬಾರೆ ಆನೆ ಶಿಬಿರ
ಕಾವೇರಿ ನದಿತೀರದ ದುಬಾರೆ ಆನೆ ಶಿಬಿರದಲ್ಲಿ ಕಾಡಾನೆಗಳನ್ನು ಹಿಡಿದು ಪಳಗಿಸುತ್ತಾರೆ. ಆನೆ ಸವಾರಿ, ದೋಣಿ ವಿಹಾರ ಇಲ್ಲಿನ ಮುಖ್ಯ ಆಕರ್ಷಣೆ, ಮಳೆಗಾಲದ ಕಾವೇರಿ ನದಿಯ ರುದ್ರ ರಮಣೀಯ ದೃಶ್ಯವು ಪ್ರವಾಸಿಗರ ಮನಸೂರೆಗೊಳಿಸುತ್ತದೆ.

ದುಬಾರೆ
ಪಿರಿಯಾಪಟ್ಟಣ ತಾಲೂಕು ಪ್ರವಾಸಿ ತಾಣಗಳು : ಆನೆಚೌಕೂರು, ಬೈಲಕುಪ್ಪೆ, ಬೆಟ್ಟದಪುರ, ಆನಿವಾಳು
ಪಿರಿಯಾಪಟ್ಟಣ ತಾಲೂಕು ಜಿಲ್ಲಾ ಕೇಂದ್ರ ಮೈಸೂರಿನಿಂದ ಪಶ್ಚಿಮಕ್ಕೆ ಸುಮಾರು ೬೮ ಕಿ.ಮೀ. ದೂರದಲ್ಲಿದೆ. ೭೮೫ ಚ.ಕಿ.ಮೀ. ಭೂ ಪ್ರದೇಶವನ್ನು ಹೊಂದಿದ್ದು, ಪೂರ್ವ ಹಾಗೂ ದಕ್ಷಿಣಕ್ಕೆ ವಿಶಾಲವಾದ ಭೂ ಪ್ರದೇಶವನ್ನೂ, ಪಶ್ಚಿಮ ಹಾಗೂ ಉತ್ತರಕ್ಕೆ ಬೆಟ್ಟ ಗುಡ್ಡ ಹಾಗೂ ಅರಣ್ಯ ಪ್ರದೇಶವನ್ನೂ ಹೊಂದಿದೆ. ಸಮುದ್ರ ಮಟ್ಟದಿಂದ ಸುಮಾರು ೨೨೮೫ ಅಡಿಗಳಷ್ಟು ಎತ್ತರದಲ್ಲಿರುವ ಈ ತಾಲೂ ಮಳೆ ಆಧಾರಿತ ವ್ಯವಸಾಯವನ್ನು ಹೊಂದಿದೆ. ಪೂರ್ವಕ್ಕೆ ಹುಣಸೂರು, ಪಶ್ಚಿಮಕ್ಕೆ ಕೊಡಗು ಜಿಲ್ಲೆಯ ಸೋಮವಾರ ಪೇಟೆ, ದಕ್ಷಿಣಕ್ಕೆ ವಿರಾಜಪೇಟೆ, ಉತ್ತರಕ್ಕೆ ಹಾಸನ ಜಿಲ್ಲೆಯ ಅರಕಲಗೂಡು ತಾಲೂಕುಗಳು ಇದ್ದು, ಇದೊಂದು ಅರೆ ಮಲೆನಾಡಿನ ಪ್ರದೇಶವಾಗಿದೆ. ಈ ತಾಲೂಕಿನಲ್ಲಿ ಪ್ರಾಕೃತಿಕವಾಗಿ ಕಂಡುಬರುವ ಸಂಪನ್ಮೂಲಗಳೆಂದರೆ ಅರಣ್ಯ ಸಂಪತ್ತು, ಬೆಲೆಬಾಳುವ ಕಲ್ಲಿನ ಗಣಿಗಳು, ಫಲವತ್ತಾದ ಭೂ ಪ್ರದೇಶ ಮತ್ತು ಕೆರೆ ಕಟ್ಟೆಗಳು. ಹೊಗೆಸೊಪ್ಪು ಇಲ್ಲಿನ ಪ್ರಧಾನ ವಾಣಿಜ್ಯ ಬೆಳೆ. ಈ ತಾಲೂಕಿನಲ್ಲಿ ಶಿಲಾಯುಗದ ಆಯುಧಗಳು, ಕಲ್ಲಿನ ಶವಸಂಪುಟಗಳು, ನವಶಿಲಾಯುಗದ ಕೈಗೊಡಲಿ, ಅಸ್ಥಿ ಪಂಜರ, ಅಲಂಕಾರ ಸಾಧನಗಳ ಅವಶೇಷಗಳು ದೊರೆತಿವೆ. ಇಲ್ಲಿ ಗಂಗರು, ಕದಂಬರು, ಚೋಳರು ಅನಂತರ ಚೆಂಗಾಳ್ವರು ೧೧ನೇ ಶತಮಾನದಿಂದ ೧೭ನೇ ಶತಮಾನದವರೆಗೆ ಆಳಿದರೆಂಬುದಕ್ಕೆ ಶಾಸನಗಳು ದೊರೆತಿವೆ.
ಪಿರಿಯಾಪಟ್ಟಣ ತಾಲೂಕು ಕೇಂದ್ರವಾಗಿದ್ದು ಕ್ರಿ.ಶ. ೧೧೩೫ರ ಸಮಾರಿಗೆ ಹೊಯ್ಸಳ ರಾಜ ವಿಷ್ಣುವರ್ಧನನು ಸ್ಥಾಪಿಸಿದ ‘ನಾರಸಿಂಗ ಪಟ್ಟಣ’ದಲ್ಲಿ ಮಯೋಜನ ನೇತೃತ್ವದ ಶಿಲ್ಪಗಳ ತಂಡವು ಚೆನ್ನಕೇಶವ ದೇವಾಲಯವು ಕಟ್ಟಲ್ಪಟ್ಟಿದೆ. ನಂತರ ವಿಜಯನಗರ ಸಾಮ್ರಾಜ್ಯದ ಸಾಮಂತರಾಜ ಚೆಂಗ್ವಾಳ ಪಿರಿಯರಾಜನು ಇದಕ್ಕೆ ‘ಪಿರಿಯಾ ಪಟ್ಟಣ’ ಎಂದು ಪನರ್‌ನಾಮಕರಣ ಮಾಡಿದ ಬಗ್ಗೆ ನವರಂಗ ಮಂಟಪದ ಶಾಸನದಲ್ಲಿ ಉಲ್ಲೇಖವಿದೆ. ಉತ್ಖನನದ ಸಂದರ್ಭದಲ್ಲಿ ದೊರೆತ ಪ್ರಾಚ್ಯ ಅವಶೇಷಗಳನ್ನು ದೇವಾಲಯದ ಒಳಾವರಣದಲ್ಲಿ ಸಂಗ್ರಹಿಸಿಡಲಾಗಿದೆ. ದೇವಾಲಯವು ಗರ್ಭಗುಡಿ, ಸುಖನಾಸಿ, ನವರಂಗ ಮಂಟಪ, ವಸಂತಮಂಟಪ, ಮುಖಮಂಟಪಗಳನ್ನು ಒಳಗೊಂಡಿದೆ. ಗರ್ಭಗುಡಿಯಲ್ಲಿ ಆಳೆತ್ತರದ ಕೃಷ್ಣಶಿಲೆಯ ಚೆನ್ನಕೇಶವ ಮೂರ್ತಿ ಇದೆ.
ಆನೆಚೌಕೂರು
ದೂರ ಎಷ್ಟು?
ತಾಲ್ಲೂಕಿನಿಂದ: ೮ ಕಿ.ಮೀ.
ಜಿಲ್ಲಾಕೇಂದ್ರದಿಂದ: ೬೮ ಕಿ.ಮೀ.
ಆನೆಚೌಕೂರು ನಾಗರಹೊಳೆ ಅರಣ್ಯಪ್ರದೇಶದಲ್ಲಿದ್ದು ಇಲ್ಲಿ ವಿವಿಧ ಜಾತಿಯ ಮರಗಳು ವನ್ಯ ಪ್ರಾಣಿಗಳು ಇವೆ. ಇದರ ಸಮೀಪದಲ್ಲಿ ಪ್ರಸಿದ್ಧ ಮುತ್ತುರಾಯಸ್ವಾಮಿ ದೇವಾಲಯವಿದ್ದು ನಿಸರ್ಗ ಪ್ರೇಮಿಗಳು ಅರಣ್ಯ ವೀಕ್ಷಣೆಯ ನಂತರ ಇಲ್ಲಿಗೆ ಭೇಟಿ ನೀಡುತ್ತಾರೆ.
 
ಬೈಲಕುಪ್ಪೆ
ದೂರ ಎಷ್ಟು?
ತಾಲ್ಲೂಕಿನಿಂದ: ೨೦ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೬೮ ಕಿ.ಮೀ.
[image: https://kanaja.karnataka.gov.in/wp-content/uploads/2011/11/51_Mys-300x225.jpg]
ಬುದ್ಧನ ಸ್ವರ್ಣ ದೇಗುಲ
ಈ ಬೌದ್ಧ ಕ್ಷೇತ್ರವು ೧೯೬೫ರ ಚೀನಾ ಟಿಬೆಟ್‌ಯುದ್ಧದಲ್ಲಿ ನಿರಾಶ್ರಿತರಾದ ಟಿಬೇಟಿಯನ್ನರಿಗಾಗಿ ರೂಪುಗೊಂಡ ಪುನರ್ವಸತಿ ಕೇಂದ್ರ. ಇಲ್ಲಿ ಸುಮಾರು ೧೬ ಕ್ಯಾಂಪ್‌ಗಳಿವೆ. ಇಲ್ಲಿ ಟಿಬೆಟಿಯನ್‌ಬೌದ್ಧ ವಿಶ್ವವಿದ್ಯಾನಿಲಯ ಮತ್ತು ಪ್ರಖ್ಯಾತವಾದ ಬುದ್ಧನ ಸ್ವರ್ಣ ದೇಗುಲಗಳಿವೆ. ಇಲ್ಲಿಗೆ ಸಾವಿರಾರು ಯಾತ್ರಿಕರು ಭೇಟಿ ನೀಡುತ್ತಾರೆ.
 
ಬೆಟ್ಟದಪುರ
ದೂರ ಎಷ್ಟು?
ತಾಲ್ಲೂಕಿನಿಂದ: ೧೫ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೬೮ ಕಿ.ಮೀ.

ಪಂಚಮುಖಿ ಬೆಟ್ಟ
ಪಿರಿಯಾಪಟ್ಟಣದಿಂದ ೧೫ ಕಿ.ಮೀ. ದೂರದ ಬೆಟ್ಟದಪುರ ಗ್ರಾಮದಲ್ಲಿ ಎತ್ತರ ಶಿಖರೋಪಾದಿಯಲ್ಲಿ ಪಂಚಮುಖಿ ಬೆಟ್ಟವಿದ್ದು, ಇಲ್ಲಿ ಚೋಳರ ಕಾಲದ ಶ್ರೀ ಶಿಡ್ಲು ಮಲ್ಲಿಕಾರ್ಜುನ ದೇವಾಲಯವಿದೆ. ಇದರ ಮೂಲ ಹೆಸರು ವಿಜಯಗಿರಿ ಎಂದೂ ಇದೆ. ಈ ಬೆಟ್ಟಕ್ಕೆ ಸುಮಾರು ೩೧೫೦ ಮೆಟ್ಟಿಲುಗಳಿದ್ದು, ಪ್ರತಿ ೨೦೦ ಮೆಟ್ಟಿಲುಗಳಿಗೆ ಒಂದು ಮಂಟಪ ಮತ್ತು ಬಸವನ ವಿಗ್ರಹವಿದೆ. ಬೆಟ್ಟದ ಮೇಲಿರುವ ದೇವಸ್ಥಾನ, ಮಂಟಪಗಳು ಹಾಗೂ ಕಲ್ಯಾಣಿ ಚೋಳರ ಆಳ್ವಿಕೆಯಲ್ಲಿ ನಿರ್ಮಿಸಲ್ಪಟ್ಟಿದೆಯೆಂದು ಇತಿಹಾಸವಿದೆ. ವರ್ಷಕ್ಕೊಮ್ಮೆ ಫೆಬ್ರವರಿ ತಿಂಗಳಿನಲ್ಲಿ ಜಾತ್ರೆ ನಡೆಯುತ್ತದೆ. ಈ ಸಮಯದಲ್ಲಿ ದನಗಳ ಜಾತ್ರೆಯೂ ನಡೆಯುತ್ತದೆ. ಇದು ಆ ಗ್ರಾಮದ ಸಾಮಾಜಿಕತೆಯ ಜೀವನವನ್ನು ಪ್ರತಿಬಿಂಬಿಸುತ್ತದೆ.
 
ಆನಿವಾಳು
ದೂರ ಎಷ್ಟು?
ತಾಲೂಕಿನಿಂದ: ೨೫ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೬೮ ಕಿ.ಮೀ.
ಪಿರಿಯಾಪಟ್ಟಣದಿಂದ ೨೦ ಕಿ.ಮೀ. ದೂರದಲ್ಲಿ ೧೫ನೇ ಶತಮಾನದಲ್ಲಿ ಚಿಕ್ಕಣ್ಣಗೌಡರ ಮಗನಾದ ಹೊನ್ನಗೌಡರಿಂದ ಕಟ್ಟಿಸಲ್ಪಟ್ಟ ಜೈನರ ಬಸದಿಯಿದೆ.
ಇದರಲ್ಲಿ ೩ ಅಡಿ ಎತ್ತರದ ಪದ್ಮಾಸನದಲ್ಲಿರುವ ಭಗವಾನ್‌ಅನಂತನಾಥರ ವಿಗ್ರಹವಿದೆ ಇದರೊಂದಿಗೆ ಪದ್ಮಾಸನದಲ್ಲಿ ತೀರ್ಥಂಕರರ ಮತ್ತು ಇಬ್ಬರು ತೀರ್ಥಂಕರರಿರುವ ಏಕಶಿಲಾ ವಿಗ್ರಹವನ್ನು ಬಸದಿಯಲ್ಲಿ ಕಾಣಬಹುದಾಗಿದೆ.

